
ꓡꓲ-ꓢꓴ ꓫꓵ ꓚ ꓟꓲ ꓬꓲ ꓟꓳ ꓡꓱꓽ 
“ꓚꓺ ꓟꓲꓽ ꓟ ꓙꓳ ꓞꓳ ꓟꓽ ꓙꓳ꓾ ꓮꓽ ꓐꓽ ꓟ ꓙꓳ ꓓꓲꓽ ꓤ ꓥꓳ” (ꓵ ꓢꓳ 271) 

ꓧꓪ ꓟꓰꓹ ꓐꓳ ꓢꓴ꓾ ꓣꓰꓦꓸ ꓓꓣꓸ ꓡ-‘ꓪꓴ 

 

 

ꓞꓳ ꓫꓵ ꓕꓲ ꓫꓵˍ ꓡꓰ ꓕꓲ ꓫꓵ ꓠꓬ꓾ ꓒꓵ ꓒ ꓐꓴ ꓗꓪ ꓐꓰ ꓕꓲ ꓝ ꓗ ꓠꓯ ꓕꓲ ꓝ ꓞꓳ ꓙꓳ ꓬꓯ ꓡ ꓢꓴˍ ꓡꓰꓽ ꓥ ꓠꓬꓲ ꓮ ꓡꓲ 

ꓐꓰ ꓗꓳ ꓡ ꓟ ꓚꓺ ꓟꓲꓽ ꓙꓳ ꓢꓴ ꓥ ꓡꓳ= ꓮ ꓡꓲ ꓕꓲ ꓞꓳ ꓫꓵ ꓔꓯ ꓡꓳ ꓠꓬꓲˍ ꓥ ꓟꓲ꓾ ꓬꓲ ꓪ ꓚ ꓟꓲ ꓔꓯ ꓕꓳ ꓶ ꓗꓪ ꓟꓽ ꓐꓳ ꓧꓶꓸ 

ꓕꓯ꓾ ꓟꓷ ꓠꓷ ꓗꓪ ꓐꓰ ꓚ ꓟꓸ ꓖꓶ ꓡꓯ ꓘꓳ ꓩꓴ ꓡ ꓡꓳ= ꓞꓳ ꓫꓵꓽ ꓟꓬꓽ ꓐꓱ ꓠꓬ ꓥꓳꓽ ꓙꓱ ꓗꓪ ꓐꓰ ꓚˍ ꓡꓳ= ꓣꓳ ꓡꓲ-ꓢꓴ ꓒꓵ ꓒ 

ꓐꓴ ꓠꓬ ꓥꓳꓽ ꓙꓱ ꓗꓪ ꓐꓰ ꓥ ꓟꓲ꓾ ꓟꓴ ꓖꓪ ꓐꓵ ꓢꓲꓸ ꓥ ꓟꓲ ꓚˍ ꓡꓳ= ꓕꓳ ꓶ ꓗꓪˍ ꓟꓲ ꓐꓳ ꓚꓲꓸ ꓔ ꓟ ꓙꓳ ꓗꓷꓳ= ꓡꓲ-ꓢꓴ ꓚ ꓟꓲ 

ꓟꓴ ꓖꓪ ꓠꓬ ꓕꓲꓽ ꓦꓬꓼ ꓕꓲ ꓦꓬ ꓕꓲꓽ ꓠꓽ ꓡꓱꓸꓼ ꓐꓵˍ ꓟꓲ ꓖꓴ ꓡꓰ ꓟꓽ ꓓ꓾ ꓐꓰ ꓐꓳ ꓔ ꓟ ꓙꓳˍ ꓡꓳ=  

ꓖꓳ ꓡꓱ ꓥ ꓟꓲ꓾ ꓪꓽ ꓚꓲ ꓫꓸ ꓟꓵ ꓗꓪ ꓮꓽ ꓟꓬꓹ ꓦꓬꓻ ꓤꓶ ꓦꓬ ꓠꓬꓲ ꓗꓳ ꓠ ꓗꓷ ꓡꓰ ꓠꓬꓲ꓾ ‘ꓪꓴ-ꓢ ꓡꓰ ꓖꓶ ꓔ ꓟ ꓡꓲ-

ꓢꓴ ꓕꓳ ꓶ ꓥ ꓟ ꓑꓺ ꓑꓺ ꓔꓯ꓾ ꓦꓰꓼ ꓟꓷ ꓘꓳ ꓓꓳ ꓡ ꓕꓯ ꓛꓴꓻ ꓜ ꓗꓷꓳ꓾ ꓐꓰ ꓐꓯˍ ꓡꓳ= ꓥꓳ ꓙꓱ ꓗꓪ ꓐꓰ ꓚꓺ ꓬꓯ ꓡˍ ꓟ ꓚꓺ 

ꓟꓲ ꓔꓯ ꓥ ꓟꓲ꓾ ꓟꓯ ꓓꓶꓽ ꓟꓯ ꓛꓰꓹ ꓮꓽ ꓟꓬꓹ ꓤꓶ ꓗꓳ ꓡ ꓗ ꓠꓯꓸ ꓚꓺ ꓟꓸ ꓖꓶ ꓗꓴꓸ ꓢꓴ ꓮꓽ ꓤ ꓤˍ ꓐꓰ ꓟꓶꓽ ꓬꓰ ꓖꓴˍ ꓡꓳ= ꓖꓳ 

ꓡꓱ ꓠꓬꓲ ꓣꓳꓽ ꓤꓶ ꓗꓪ ꓛꓲ ꓡ ꓕꓯ ꓣꓳ ꓚ ꓟꓲ ꓔꓯꓸ ꓔꓲꓺ ꓢꓲꓽ ꓢꓲˍ ꓡꓰꓽ ꓚꓺ ꓟꓽ ꓐ ꓡ ꓗꓷ ꓡꓰꓳ= ꓣꓳꓽ ꓫꓵꓽ ꓠꓯꓸꓼ ꓗꓪ ꓐꓰ ꓥ ꓟꓲ꓾ 

ꓠꓱ ꓐꓯ ꓞꓳ ꓫꓵ ꓗꓪ ꓐꓰ ꓥ ꓟꓲ꓾ ꓑ ꓙ ꓟꓶˍ ꓟ ꓟꓬ ꓛꓲ ꓔꓯꓸ ꓡꓳꓸ ꓠꓬꓲ ꓢꓲ꓾ ꓣꓳ ꓚ ꓟꓲ ꓔꓯ ꓣꓳ ꓫꓬ ꓐꓳ ꓠ ꓗ ꓥꓳ=  

 

ꓡꓲ-ꓢꓴ ꓒꓵ ꓒ ꓚꓰꓺ 

ꓥꓳꓽ ꓐꓰ ꓔꓬ ꓜ ꓔꓬ ꓓꓳˍ ꓟ ꓡꓲꓽ ꓒꓰꓼ ꓕꓲ ꓐꓱ ꓔꓯ ꓡꓳ ꓢꓲ꓾ ꓐꓶ ꓓꓵ ꓟꓵ ꓚꓺ ꓟꓲ ꓧꓪ ꓟꓰꓹ ꓢꓴ ꓐꓴ ꓡꓰ꓾ ꓡꓲ-ꓢꓴ ꓠꓬ 

ꓗꓪ-ꓜꓴ ꓟꓵ (ꓔꓲꓐꓰꓔ) ꓔꓯꓸ ꓟꓳ ꓐꓰ ꓬꓯ ꓡꓰ ꓟ ꓔꓲꓐꓰꓔꓳ-ꓐꓴꓣꓟꓮꓠ ꓐꓯˍ ꓟ ꓞꓳ ꓫꓵꓽ ꓚꓰꓺ ꓕꓲ ꓗꓪꓺ ꓗꓪ ꓐꓰ ꓬꓯ ꓡꓰ 

ꓢꓴ ꓥ ꓡꓳ꓾ ꓐꓰ ꓗꓴꓽ ꓢꓲꓸ ꓐꓯˍ ꓥ ꓟꓲ꓾ ꓣꓳ ꓡꓲ-ꓢꓴ ꓒꓵ ꓒ ꓐꓴ ꓚˍ ꓟ ꓗꓪ꓾ ꓣꓳ ꓠꓬ ꓟꓴ-ꓗꓴ-ꓬ ꓟꓵ ( ꓟꓳꓠꓖꓳꓡꓲꓮ) ꓗꓪ 

ꓐꓰ ꓬꓯ ꓡꓰ ꓢꓴ ꓥ ꓡꓳ꓾ ꓐꓰ ꓐꓯˍ ꓡꓳ= ꓧꓶ ꓒ ꓚ ꓟꓲ ꓗꓪ ꓡꓲ-ꓢꓴ ꓒꓵ ꓒ ꓐꓴ ꓣꓱˍ ꓟ ꓛꓬ ꓔꓯ ꓐꓚ 342-ꓘꓳ ꓗꓪ ꓐꓰ ꓧꓶ 

ꓟꓵ ꓗꓪ ꓣꓱ ꓔꓬ ꓟ ꓧꓪ ꓟꓰꓹ ꓔ ꓟ ꓙꓳˍ ꓡꓳ=2 ꓖꓳ ꓡꓱ ꓠꓬꓲ ꓣꓳ ꓠꓬ꓾ ꓦꓬ ꓠꓬꓲ ꓖꓳ ꓟ ꓟꓽ ꓛꓲ ꓡꓢꓰ ꓕꓯ ꓡꓰ ꓬꓯꓼ ꓡꓰ ꓢꓲ ꓮ 

ꓟꓶ ꓟ ꓧꓶ-ꓟꓵ ꓠꓮꓠ-ꓙꓲꓠꓖ ꓙꓲꓮꓠꓖ-ꓫꓲ ꓚꓳ ꓡꓳ ꓓꓰꓺ ꓟꓵꓽ ꓙꓲ ꓟꓵ ꓗꓪ ꓔꓬ ꓡꓳ= ꓧꓶ ꓒ ꓐꓴ ꓠꓬ ꓡꓲ-ꓢꓴ ꓐꓴ ꓟꓵ ꓙꓲ ꓟꓵ 

ꓗꓪ ꓟ ꓔꓬ ꓝꓲ ꓠꓲ ꓫꓵ ꓠꓬꓲ ꓟꓽ ꓠꓽ ꓟ ꓠꓽ ꓓꓶ ꓡ ꓥ ꓟꓲ ꓡꓲ-ꓢꓴ ꓔꓯ ꓓꓶꓽ ꓟ ꓧꓪꓸ= ꓮ ꓡꓲꓳ ꓐꓯ ꓠꓬ ꓧꓶ ꓪ ꓔꓲ ꓐꓰ ꓡꓲ-ꓢꓴ ꓪ 

ꓔꓲ ꓟꓵꓽ ꓦꓴꓺ ꓡꓯ ꓘꓳˍ ꓟ ꓚ ꓟꓲ ꓔꓯ ꓡꓲ-ꓢꓴ ꓫꓵꓽ ꓐꓴ ꓗꓳ ꓡꓳ ꓗꓪ ꓚꓺ ꓗꓳ ꓡ ꓗꓷꓳ= ꓡꓲ-ꓢꓴ ꓗꓪ ꓐꓰ ꓗꓪꓺ ꓓꓳ ꓙꓰ ꓗꓷ ꓟ 

ꓡꓲ-ꓑꓳ ꓞꓳ ꓫꓵꓽ ꓡꓰ꓾ ꓬꓲ ꓪ ꓒꓵ ꓒ ꓐꓴ ꓠꓬ ꓠꓮꓠ-ꓙꓲꓠꓖ ꓟꓵ ꓗꓪ ꓐꓰ ꓧꓶ-ꓒ ꓐꓴ ꓐꓰ ꓓꓶꓽ ꓡꓯ ꓘꓳ ꓢꓲ꓾ ꓮ ꓟꓶ ꓔꓬ ꓟ ꓟꓵ 

ꓗꓪ ꓛꓲ ꓡ ꓡꓳ꓾ ꓐꓯˍ ꓡꓳ=3 ꓗꓺ ꓟꓲ꓾ ꓥꓳ꓾ ꓐꓰ ꓶ ꓖꓪ ꓔꓯ ꓟꓳ ꓣꓳ ꓡꓲ-ꓢꓴ ꓠꓬ ꓧꓶ-ꓒ ꓐꓰ ꓥ ꓟꓲ꓾ ꓙꓬ-ꓑꓠ ꓐꓰ ꓥ ꓟꓲ꓾ 

ꓪꓻ ꓜꓲꓻ ꓫꓱ ꓡꓯ ꓘꓳˍ ꓟ ꓠꓬ꓾ ꓧꓶ-ꓒ ꓐꓰ ꓙꓬ-ꓑꓠ ꓟꓽ ꓗꓪꓺ ꓡꓯ ꓘꓳ ꓡꓰ ꓕꓯ ꓡꓰ꓾ ꓣꓳ ꓠꓬ ꓬꓲ ꓪ ꓐꓰ ꓕꓲꓽ ꓟꓵˍ ꓗꓪ ꓬꓲ 

ꓔꓴꓺ ꓬꓲꓸ ꓦꓬꓻ ꓘꓳ ꓔꓬ ꓗꓷ ꓟ ꓢꓷ ꓡꓰ ꓓꓴ ꓥ ꓡꓳ=  

ꓣꓳ ꓡꓲ-ꓢꓴ ꓠꓬ꓾ ꓙꓬ-ꓑꓠ ꓐꓰ ꓥ ꓟꓲ꓾ ꓧꓶ ꓒ ꓐꓰ ꓥ ꓟꓲ꓾ ꓥꓳꓽ ꓐꓰ ꓗ ꓟꓲ ꓡꓲ ꓒꓰ ꓗꓪ ꓠꓶꓽ ꓡꓯ ꓘꓳˍ ꓟ ꓔꓯ ꓟꓲ ꓕꓯ 

ꓦꓬ ꓠꓬꓲ ꓗꓪ ꓜꓲ ꓜꓲ ꓟꓵ ꓟꓵ ꓧꓪ ꓟꓰꓹ ꓢꓲ ꓐꓳ ꓟꓸ ꓖꓶ ꓓꓴ ꓙꓳˍ ꓡꓳ= ꓐꓯ ꓘꓶ ꓗꓪ ꓮꓺ ꓘꓶ ꓛꓲ ꓠꓶꓽ ꓡꓯ ꓘꓳˍ ꓟ ꓔꓯ ꓪꓳ 

ꓑꓳ ꓗꓪ ꓕꓲ ꓠꓬꓲ ꓘꓶ ꓤ ꓟꓳ ꓖꓶ ꓠꓲ ꓫꓵˍ ꓡꓳ= 

ꓵ ꓟꓬꓱ ꓗꓪ꓾  (ꓡꓲ-ꓢꓴ)  ꓕꓲꓽ  ꓠꓬꓲꓽ  ꓢꓺ  

(ꓙꓬ-ꓑꓠ)  ꓲꓼꓛꓲꓼ  ꓠꓬꓲꓼ  ꓢꓥꓺ  

(ꓧꓶ-ꓒ)   ꓬꓲꓼ  ꓮꓷꓣꓹ  ꓢꓥꓺ   

22 ꓟꓶꓽ ꓔꓯ꓾  (ꓡꓲ-ꓢꓴ)  ꓠꓬꓲꓽ ꓝꓲꓺ ꓠꓬꓲꓽ ꓟꓶꓽ 

  (ꓙꓬ-ꓑꓠ) ꓠꓬꓲꓽ ꓙꓴꓻ ꓠꓬꓲꓽ ꓟꓮꓠꓸ 

ꓐꓯ ꓘꓶ ꓕꓲ ꓐꓱ꓾ (ꓡꓲ-ꓢꓴ)  ꓫꓸ ꓟꓳꓻ 

  (ꓙꓬ-ꓑꓠ) ꓓꓳꓹ ꓟꓳꓻ 

  (ꓡꓲ-ꓢꓴ)  ꓟꓽ ꓓꓻ ꓢꓰꓽ 

  (ꓙꓬ-ꓑꓠ) ꓟꓸ ꓓꓼ 

ꓙꓬ-ꓑꓠ ꓐꓰ ꓡꓲ-ꓢꓴ ꓣꓱꓽ ꓫꓵ ꓫꓱ ꓡꓯ ꓘꓳˍ ꓟ ꓣꓱꓽ ꓫꓵꓽ ꓕꓲ ꓐꓱ ꓔꓯ ꓟꓳ ꓖꓶ ꓠꓲ ꓫꓵˍ ꓡꓳ= 

 
ꓕꓱ ꓟ ꓗꓪ ꓐꓰ ꓗꓪ-ꓜꓴ ꓟꓵ ꓗꓪ ꓐꓰ ꓬꓯ ꓡꓰ ꓡꓳ꓾ ꓐꓯˍ ꓟ ꓐꓶ ꓓꓵ ꓟꓵ ꓢꓴ ꓚ ꓟꓲ ꓠꓬ ꓒꓬꓱ ꓡ ꓟ ꓓ= ꓥꓳꓽ ꓐꓰ 

ꓡꓲ ꓒꓰ ꓕꓲ ꓐꓱ ꓗꓪ ꓔꓲꓐꓰꓔꓳ-ꓐꓴꓣꓟꓮꓠ ꓐꓴ ꓐꓰ ꓫꓱꓸ ꓡꓯ ꓘꓳ ꓡꓰˍ ꓟ ꓠꓬ꓾ ꓡꓲ-ꓢꓴ ꓐꓴ ꓬꓲ ꓪ ꓔꓬ ꓟ ꓟꓵ ꓗꓪ ꓛꓲ ꓡ ꓗ ꓠꓯ 

ꓑꓯꓹ ꓟꓶ ꓡꓰ ꓟ ꓡꓰꓽ ꓒꓬꓱꓼ ꓡ ꓓˍ ꓡꓳ= ꓮ ꓡꓲꓳ ꓐꓯˍ ꓠꓬ ꓣꓳ ꓡꓲ-ꓢꓴ ꓠꓬ꓾ ꓮ ꓡꓲ ꓕꓲ ꓟꓵ ꓗꓪ ꓛꓲ ꓬꓰ ꓠꓬ ꓮ ꓡꓲ ꓕꓲ ꓟꓵ ꓗꓪ 

ꓟ ꓥꓳꓽ ꓔꓯꓸ ꓢ ꓢˍ ꓡꓰꓽ ꓟꓯꓸ ꓣꓴ ꓗꓴˍ ꓟ ꓞꓳ ꓫꓵ ꓥ ꓡꓳ=  

 

ꓡꓲ-ꓢꓴ ꓐꓰ ꓧꓶ-ꓒ ꓟꓵ ꓦꓴꓺ ꓡꓯ ꓘꓳˍ ꓟ 

ꓧꓶ-ꓒ ꓚ ꓟꓲ ꓗꓪ꓾ ꓧꓶ ꓒ ꓞꓳ ꓫꓵ ꓠꓬ꓾ ꓗꓳ ꓗꓷ ꓟ ꓮ ꓡ 5ꓹ000 ꓘꓳ ꓛꓲ ꓕꓯ ꓡꓰ꓾ ꓞꓳ ꓫꓵ ꓤ ꓕꓲ ꓫꓵꓽ ꓗꓪ ꓐꓰ 

‘ꓪꓴꓸ ꓔꓴ ꓢꓲ꓾ ꓮꓽ ꓤ ꓤ ꓠꓬ ꓞꓳ ꓫꓵ ꓮ ꓟꓬꓹ ꓫꓵ ꓡꓳꓽ ꓡꓰ ꓢꓲ ꓠꓬꓲ꓾ ꓞꓳ ꓫꓵ ꓓ ꓟ ꓒꓬꓱ ꓡ ꓟ ꓥ ꓡꓳ꓾ ꓐꓰ ꓐꓳ ꓔ ꓡꓳ= ꓬꓲ 

ꓪ ꓚ ꓟꓲ ꓗꓪ꓾ ꓑꓣꓲꓟꓲꓔꓲꓦꓰ ꓢꓳꓚꓲꓰꓔꓬ꓾ ꓢꓡꓮꓦꓰ ꓢꓳꓚꓲꓰꓔꓬ꓾ ꓝꓰꓴꓓꓮꓡ ꓢꓳꓚꓲꓰꓔꓬ꓾ ꓢꓰꓟꓲ-ꓝꓰꓴꓓꓮꓡ ꓮꓠꓓ ꓢꓰꓟꓲ-

ꓚꓳꓡꓳꓠꓲꓮꓡ ꓢꓳꓚꓲꓰꓔꓬ꓾ ꓐꓰ ꓢꓳꓚꓲꓮꓡꓲꓢꓔ ꓢꓳꓚꓲꓰꓔꓬ ꓐꓰ ꓐꓯ ꓢꓲ꓾ ꓬꓲ ꓕꓳꓼ ꓓ ꓟ 5-ꓕꓳꓼ ꓙꓳˍ ꓡꓳ=  ꓝꓮꓲ ꓠꓬ꓾ ꓐꓶ ꓓꓵ 

ꓟꓵ ꓚꓺ ꓟꓲ ꓐꓳ ꓢꓴ ꓐꓴ ꓡꓰ ꓐꓳ ꓔ ꓟ ꓗꓪ꓾ ꓧꓮꓠ ꓐꓯˍ ꓟ ꓧꓶ-ꓒ ꓞꓳ ꓫꓵ ꓓ ꓟ ꓡꓰ꓾ ꓔꓱ ꓦꓲ ꓓꓰ ꓟꓵ ꓗꓪ ꓐꓰ ꓐꓶ ꓓꓵ ꓔꓯ 

ꓟꓳ ꓟ ꓪ ꓚꓲ ꓟꓵ ꓫ ꓟꓵ ꓔꓯ ꓟꓳ ꓖꓼ ꓦ ꓗꓷ ꓟ ꓞꓳ ꓫꓵꓽ ꓮ ꓡ 150-ꓫꓵ ꓛꓲ ꓙꓳˍ ꓡꓳ꓾ ꓐꓰ ꓐꓯˍ ꓡꓳ=  ꓕꓱ ꓟ ꓔꓯ ꓡꓳ ꓠꓬꓲ 

ꓠꓬ꓾ ꓮꓽ ꓤ ꓤˍ ꓐꓰ꓾ ꓤꓶ ꓮ ꓟꓬꓹ ꓗꓳ ꓡ ꓗ ꓠꓯ꓾ ꓞꓳ ꓫꓵꓽ ꓮ ꓟꓬꓹ ꓠꓬ ꓧꓶ-ꓒ ꓞꓳ ꓫꓵ ꓠꓯꓸꓼ ꓗꓪ ꓖꓴ ꓓꓵ ꓡꓰ ꓢꓲ꓾ ꓓꓵꓽ ꓡꓰ 

ꓟ ꓓ ꓟ ꓡꓲ-ꓢꓴ ꓫꓵꓽ ꓐꓰ ꓠꓱ ꓐꓯ ꓞꓳ ꓫꓵꓽ ꓮ ꓟꓬꓹ ꓔꓯ꓾ ꓐꓶ ꓓꓵ ꓔꓯ ꓟꓳ ꓟ ꓪꓽ ꓚꓲ ꓟꓵ ꓫꓸ ꓟꓵ ꓔꓯ ꓟꓳ ꓖꓼ ꓦꓻ ꓗꓷ ꓟ 

ꓢꓷ ꓡꓰ ꓓˍ ꓡꓳ=  

ꓧꓶ ꓪ ꓔꓲ ꓡꓰ ꓡꓲ-ꓢꓴ ꓐꓴ ꓔꓯꓸ ꓮ ꓫꓵ ꓑꓶ ꓓꓴ ꓖꓼ ꓦˍ ꓟ ꓚ ꓟꓲ ꓠꓱ ꓐꓯ ꓕꓲ ꓚꓱꓹ ꓙꓳˍ ꓡꓳ= ꓡꓲ-ꓢꓴ ꓐꓴ ꓠꓬ 

ꓮꓡꓫꓰꓠꓓꓰꓣ ꓔꓧꓰ ꓖꓣꓰꓮꓔ ꓟꓯꓼ ꓔꓯꓸ ꓙꓳꓺˍ ꓟ ꓗꓪ ꓐꓰ ꓮꓡꓰꓫꓮꓠꓓꓰꓣ ꓡꓰ ꓖꓧꓰꓠꓖꓲꓢ ꓗꓧꓮꓠ ꓔꓯ ꓓꓶˍ ꓕꓯ꓾ 

ꓮꓡꓰꓫꓮꓠꓓꓰꓣ ꓕꓲ ꓒꓳꓹ ꓗꓪ ꓔꓬ ꓢꓲ ꓓꓶꓽ ꓙˍ ꓡꓳ꓾ ꓐꓯˍ ꓡꓳ= ꓖꓳ ꓟ ꓗꓪ ꓐꓰ ꓧꓶ ꓪ ꓔꓲ ꓠꓬ ꓡꓲ-ꓢꓴ ꓐꓴ ꓔꓯ ꓟꓽ ꓙꓵ ꓜ ꓢꓲ 

ꓧꓶ ꓟꓵ ꓗꓪ ꓐꓰ ꓕꓲ ꓝꓸ ꓖꓼˍ ꓡꓳ꓾ ꓐꓰ ꓐꓳ ꓔ ꓟ ꓔꓯ ꓚꓧꓲꓮꓠꓖ ꓟꓮꓲ ꓴꓠꓲꓦꓰꓣꓢꓲꓔꓬ ꓡꓲꓐꓣꓮꓣꓬ ꓗꓪ ꓮꓠꓓꓬ ꓡꓰꓰ (ꓧꓪ-

ꓕꓴ-ꓒ) ꓡꓰ꓾ ꓟꓮꓢꓔꓰꓣ ꓔꓧꓰꓢꓲꓢ ꓐꓱ ꓶ ꓧꓪ ꓟꓰˍ ꓕꓯ꓾ ꓵꓺ ꓟꓶˍ ꓡꓳ= ꓕꓱ ꓟ ꓙ ꓖꓴ ꓔꓯ ꓡꓯ ꓫꓵ ꓝꓸ ꓢꓲ ꓧꓪ ꓟꓰꓹ ꓓꓴ 

ꓥꓳ= ꓮꓡꓰꓫꓮꓠꓓꓰꓣ ꓡꓰ ꓖꓰꓠꓖꓧꓲꓢ ꓗꓧꓮꓠ ꓔꓯꓸ ꓓꓶˍ ꓟ ꓠꓬ ꓐꓚ 330 ꓗꓪ ꓥ ꓡꓳ=   

 

ꓡꓲ-ꓢꓴ ꓚˍ ꓟ ꓫꓵꓺ ꓙꓽ ꓥꓳꓽ 

ꓧꓶ ꓟꓵ ꓗꓪ ꓕꓲ ꓫꓵꓽ ꓛꓳ ꓕꓲ ꓫꓵ꓾ ꓕꓲ ꓟꓵ ꓛꓳ ꓕꓲ ꓟꓵ ꓓꓶꓽ ꓡꓯ ꓘꓳˍ ꓟ ꓤꓶ (ꓝꓰꓴꓓꓮꓡ ꓢꓳꓚꓲꓰꓔꓬ ꓰꓣꓮ) ꓠꓬ꓾ 

ꓐꓚ 476-221 ꓗꓪ ꓥ ꓡꓳ꓾ ꓐꓰ ꓐꓳ ꓔ ꓡꓳ= ꓡꓲ-ꓢꓴ ꓐꓰ ꓧꓶ-ꓒ ꓠꓬ ꓦꓬ ꓠꓬꓲ ꓖꓳ ꓟ ꓗꓪ꓾ ꓮ ꓟˍ ꓟꓲ ꓮ ꓟ ꓪ ꓔꓲ ꓙꓳ ꓠꓬꓲ 

ꓐꓰ ꓮ ꓟꓶ ꓟ ꓧꓶ ꓟꓵ ꓔꓱ ꓦꓲ ꓗꓪ ꓔꓬ ꓕꓯ꓾ ꓟꓽ ꓠꓽ ꓟꓽ ꓠꓽ ꓧꓶ ꓒ ꓡꓰ ꓓꓶꓽ ꓢꓲ ꓟꓵꓽ ꓦꓴꓺ ꓡ ꓡꓳ= ꓧꓶ ꓪ ꓔꓲ ꓠꓬ ꓡꓲ-ꓢꓴ ꓔꓯ 

ꓓꓶ ꓟꓽ ꓧꓪ ꓠꓬꓲ꓾ ‘ꓪꓴꓸ ꓠꓷꓸ ꓚꓳꓺ ꓢꓲ꓾  

ꓣꓳ ꓠꓬꓲ ꓣꓳ ꓠꓬ ꓪꓽ ꓠꓬꓲˍ ꓟ ꓪ ꓔꓲ ꓐꓴ ꓥ ꓠꓬꓲ꓾ ꓕꓲꓽ ꓟꓵˍ ꓗꓪ ꓡꓰꓽ ꓔꓬ ꓢꓲ ꓓꓶꓽ ꓡꓯ ꓘꓳ 

ꓔꓬ ꓠꓬ ꓣꓳ ꓡ ꓞꓳ ꓫꓵ ꓖꓴ ꓡꓰˍ ꓥꓳ= ꓖꓳ ꓡꓱ ꓠꓬꓲ ꓮ ꓟ ꓕꓱ ꓕꓲ ꓟꓵ ꓗꓪ ꓔꓬ ꓒꓵˍ ꓟ ꓗꓴꓺ 

ꓙꓵ ꓪ ꓙꓳˍ ꓠꓬ ꓮ ꓟ ꓔꓬ ꓢꓲ꓾ ꓗꓴꓺ ꓙꓵꓽ ꓪ ꓟ ꓙꓳ ꓢꓴ ꓠꓬ꓾ ꓐꓶ ꓓꓵꓽ ꓔꓯ ꓟꓳꓸ ꓟ ꓪꓽ ꓚꓲꓺ 

ꓟꓵ ꓗꓪ ꓔꓬ ꓙꓰ ꓡꓯ꓾ 

ꓐꓰ ‘ꓪꓴꓸ ꓡ ꓡꓳ= ꓡꓲ-ꓢꓴ ꓪ ꓔꓲ ꓠꓬ ꓬꓲ ꓔꓯ ꓗꓴꓺ ꓙꓵ ꓪ ꓙꓳˍ ꓟ ꓬꓲ ꓢꓷ ꓔ ꓠꓬꓲ ꓧꓶ ꓪ ꓔꓲ ꓡꓰ ꓐꓯˍ ꓟ ꓔꓯ ꓬꓲ ꓘꓳ ꓣꓴˍ 

ꓡꓳ= ꓗꓴꓺ ꓙꓵ ꓪ ꓔꓯꓺ ꓡꓯ ꓘꓳˍ ꓟ ꓑꓮꓲ ꓠꓬ꓾ ꓧꓶꓽ ꓪ ꓔꓲ ꓙꓻ ꓗꓪ ꓥ ꓡꓳ= ꓖꓳ ꓗꓪ ꓠꓬꓲꓽ ꓛꓱ ꓟ ꓞꓳ ‘ꓪꓴ ꓞꓳ ꓔꓲ ꓐꓴ ꓜꓲ 

ꓡ ꓢꓲ꓾ ꓙꓻ ꓗꓳ ꓡꓳ ꓗꓪ ꓠꓬꓲꓽ ꓛꓱ ꓟ ꓪ ꓔꓲ ꓙꓽ ꓥꓳꓽ ꓔꓳꓹ ꓔ ꓢꓲ ꓠꓬꓲ꓾ ꓢ ꓘꓪ ꓦꓬ ꓔꓱ ꓫꓵ ꓗꓳ ꓗꓷ ꓠꓬ꓾ ꓮ ꓟ ꓗꓴꓺ ꓙꓵ ꓪ 

ꓙꓳˍ ꓠꓬ ꓮ ꓟ ꓙ ꓥꓳ ꓗꓪ ꓫꓵꓺ ‘ꓪꓰꓺ ‘ꓪꓰ ꓡ ꓝꓲ꓾ ꓐꓰ ‘ꓪꓵꓼ ꓘꓶ ꓖꓶ ꓡꓯ ꓘꓳˍ ꓡꓳ= ꓡꓲ-ꓢꓴ ꓪ ꓔꓲ ꓠꓬ ꓬꓲ ꓧꓪ ꓡꓰˍ 

ꓥꓳ꓾ ꓐꓰ ꓬꓲ ꓢꓷˍ ꓠꓬꓲ꓾ ꓟꓲ ꓕꓯ ꓙꓲ ꓡˍ ꓗꓪ ꓛꓲ꓾ ꓠꓲ ꓟ ꓢ ꓢˍ ꓡꓰꓽ ꓬꓲ ꓔ ꓔꓬ ꓡꓳ= ꓧꓶ ꓪ ꓔꓲ ꓠꓬ꓾ ꓕꓲ ꓦꓬ ꓡꓱꓸꓼ ꓟꓽ ꓬꓲ ꓔ 

ꓔ ꓘꓴꓽ ꓡꓳ ꓢꓲ꓾ ꓦꓬ ꓔꓱ ꓫꓵꓺ ꓘꓳ ꓙꓰ ꓕꓯ꓾ ꓡꓲ-ꓢꓴ ꓪ ꓔꓲ ꓙꓽ ꓥꓳꓽ ꓗꓪ ꓫꓵꓺ ‘ꓪꓰ ‘ꓪꓰ ꓞˍ ꓟ ꓟꓳˍ ꓠꓬꓲ꓾ ꓡ ꓞꓳ ꓝꓲ ꓢꓲ꓾ 

ꓙꓽ ꓥꓳꓽ ꓠꓬꓲꓺ ꓖꓴ ꓑꓺ ꓗꓷˍ ꓡꓳ= ꓡꓲ-ꓢꓴ ꓪ ꓔꓲ ꓠꓬ ꓟꓯ ꓓꓶˍ ꓟ ꓗꓪ ꓮꓽ ꓘꓶ ꓧꓪꓸ ꓘꓴˍ ꓥ ꓟꓲ꓾ ꓠꓲ ꓟ ꓔꓱˍ ꓟ ꓗꓪ ꓐꓰ꓾ 

ꓟꓲ ꓕꓯ ꓙꓲ ꓡ ꓕꓯ꓾ ꓧꓶꓽ ꓪ ꓔꓲ ꓙ ꓥꓳꓽ ꓗꓶ ꓖꓴ ꓗꓪ ꓟ ꓙ ꓥꓳꓽ ꓫꓵꓺ ‘ꓪꓰ ‘ꓪꓰ ꓞ ꓟ ꓔꓯ ꓟꓳˍ ꓠꓬꓲ꓾ ‘ꓪꓵꓼ ꓘꓶ ꓖꓶ ꓔ ꓟ 

ꓐꓰ ꓕꓲ ꓡꓰꓹꓼ꓾ ꓬꓲ ꓑ ꓫꓬ ꓔꓯ ꓧꓳꓽ ꓔ ꓢꓲ꓾ ꓐꓶ ꓓꓵꓽ ꓟꓵ ꓫꓸ ꓟꓵ ꓔꓯꓸ ꓟꓳ ꓙꓵꓺ ꓙꓰˍ ꓡꓳ= ꓕꓱ ꓟ ꓗꓪ ꓐꓰ ꓠꓬꓲ ꓠꓬꓲ ꓗꓪ 

ꓛꓲ꓾ ꓡꓲ-ꓢꓴ ꓐꓴ ꓠꓬ꓾ 

    ꓗꓶꓸ ꓗꓶꓸ ꓧꓶ-ꓒ ꓧꓪ꓾ ꓢꓰꓼ ꓢꓰꓼ ꓡꓲ-ꓢꓴ ꓧꓪ꓾ 

ꓐꓯˍ ꓟ ꓥꓳꓽ ꓙꓱ ꓐꓯ ꓔꓬ ꓡꓳ= 

 

ꓠꓬꓲꓽ ꓝꓸ ꓕꓲ ꓝꓸ ꓧꓶ ꓒ ꓐꓴ ꓐꓰ ꓓꓶꓽ ꓡꓯ ꓘꓳˍ ꓟ 

ꓖꓳ ꓟ ꓗ ꓠꓯ ꓧꓶ-ꓒ ꓚ ꓟꓲ ꓠꓬ꓾ ꓲꓟꓑꓰꓣꓲꓮꓡ ꓰꓣꓮ (ꓐꓚ 221-ꓮꓓ 1911) ꓐꓯˍ ꓟ ꓪ ꓔꓲ ꓮ ꓟꓬ ꓔꓯ ꓙꓵˍ ꓟ ꓪ 

ꓔꓲ ꓓ ꓟ ꓐꓴ ꓦꓬ ꓠꓬꓲ ꓛꓲ ꓡ ꓡꓳ= ꓦꓬ ꓠꓬꓲ ꓖꓳ ꓟ ꓗꓪ ꓧꓶ-ꓒ ꓞꓳ ꓫꓵ ꓟꓬ ꓡ ꓢꓲ꓾ ꓗꓴꓷ ꓔꓯ ꓥ ꓟꓲ ꓦꓰꓺ ꓡ ꓝꓲ ꓠ ꓟ꓾ ꓐꓶ 

ꓓꓵꓽ ꓔꓯ ꓟꓳ ꓟ ꓪꓽ ꓚꓲ ꓟꓵ ꓔꓯ ꓥ ꓟꓲ꓾ ꓓꓶꓽ ꓣꓴ ꓡ ꓡꓳ= ꓡꓲ-ꓢꓴ ꓐꓴ ꓠꓬ ꓧꓶ ꓪ ꓔꓲ ꓟꓯ ꓔꓯ ꓔꓳꓹ ꓢꓲ ꓓꓶ ꓡꓯ ꓘꓳˍ ꓥ ꓟꓲ꓾ 

ꓫꓸ ꓟ ꓪ ꓚꓲ ꓟꓵ ꓗꓪ ꓔꓬ ꓙꓰ ꓟ ꓮ ꓟꓬꓹ ꓤꓶ ꓗꓷ ꓡꓰ ꓟ ꓡꓰꓽ ꓟ ꓞꓲ꓾ ꓧꓶꓽ ꓟꓯꓼ ꓠꓬ ꓧꓶ ꓕꓯ ꓟ ꓕꓯ ꓢꓲ ꓮ ꓘꓶ ꓪꓽ ꓠꓬꓲ ꓡ ꓟ 

ꓗꓪ ꓐꓰ꓾ ꓪꓻ ꓓꓶꓽ ꓪꓻ ꓫꓴꓺ꓾ ꓪꓻ ꓫꓴꓺ ꓪꓻ ꓧꓶꓺ꓾ ꓗꓷ ꓡꓰ ꓢꓲ ꓕꓲ ꓝ ꓗ ꓠꓯ ꓕꓲ ꓝꓸ ꓢꓯ ꓐꓽ ꓡꓰ꓾ ꓞꓳ ꓠꓲꓸ ꓡꓰ꓾ ꓗꓷ ꓡꓰꓳ= 

ꓡꓲ-ꓢꓴ ꓔꓯ ꓝꓮꓲ ꓕꓲ ꓧꓪ ꓟꓽ ꓪꓽ ꓠꓬꓲ ꓝꓲ ꓠ ꓟ꓾ ꓧꓶꓽ ꓪ ꓔꓲ ꓓ ꓟ (ꓰꓟꓑꓰꓣꓳꓣꓢ) ꓐꓴ ꓠꓬ꓾ ꓮ ꓡꓲ ꓕꓲ ꓣꓳ ꓥ ꓟꓲ ꓡꓲ-ꓢꓴ ꓔꓯ 

ꓠꓬꓲꓸ ꓤꓶꓺ ꓢꓲ ꓙꓵ ꓩꓴ ꓡ ꓡꓳ= ꓡꓲ-ꓢꓴ ꓐꓴ ꓥ ꓟꓲ ꓟꓽ ꓠꓽ ꓟꓽ ꓠ ꓒꓳꓹ ꓔꓳˍ ꓡꓳ= ꓕꓱ ꓟ ꓗꓪ ꓟꓲꓠꓖ ꓪ ꓔꓲ ꓕꓲ ꓦꓲ ꓢꓴ (ꓟꓲꓠꓖ 

ꓓꓬꓠꓮꓢꓔꓬ ꓮꓓ 1368-1644) ꓠꓬ꓾ ꓮ ꓙꓵ ꓟ ꓕꓯ ꓢꓲ ꓡꓲ-ꓢꓴ ꓐꓴ ꓔꓯꓸ ꓠꓬꓲꓸ ꓤꓶꓺˍ ꓟ ꓗꓪ ꓐꓰ꓾ Qꓲꓠꓖ ꓕꓲ ꓦꓲ ꓢꓴ 

(Qꓲꓠꓖ ꓓꓬꓠꓮꓢꓔꓬ ꓮꓓ 1644-1911) ꓓꓯ ꓡ ꓕꓯ꓾ ꓡꓲ-ꓢꓴ ꓐꓴ ꓠꓬ Qꓲꓠꓖ ꓪ ꓔꓲ ꓕꓲ ꓒꓳ ꓗꓪ ꓔꓬ ꓢꓲ ꓟꓲꓠꓖ ꓪ ꓔꓲ ꓔꓯ 

ꓓꓶˍ ꓡꓳ= ꓡꓲ-ꓢꓴ ꓮ ꓕꓽ ꓖꓳꓽ ꓙꓱ ꓓꓯ ꓑꓮꓲ ꓠꓬ꓾ ꓮꓓ 1644-ꓘꓳ ꓗꓪ ꓡꓲ-ꓢꓴ ꓐꓴ ꓡꓰ ꓟꓲꓠꓖ ꓪ ꓔꓲ ꓔꓯ ꓓꓶ ꓧꓪ ꓡꓰ ꓟ ꓑꓮꓲ 

ꓬꓰˍ ꓟ ꓗꓪ ꓐꓰ ‘ꓪꓴ ꓔꓴ ꓢꓲ꓾ ꓕꓲ ꓘꓳˍ ꓡꓰ ꓕꓲ ꓘꓳ ꓑꓮꓲ ꓖꓳ ꓟ ꓔꓯ ꓚꓲꓸ ꓟꓶ ꓓꓴ ꓬꓰˍ ꓟ ꓑꓮꓲ ꓥ ꓡꓳ꓾ ꓐꓰ ꓐꓳ ꓔ ꓟ ꓚ ꓟꓲ 

ꓙꓳˍ ꓡꓳ=  

 

ꓡꓲ-ꓢꓴ ꓮ ꓕ ꓖꓳ ꓙꓱ ꓓꓯ ꓑꓮꓲ (ꓡꓲꓢꓴ ꓢꓪꓳꓣꓓ ꓡꓮꓓꓓꓰꓣ ꓚꓰꓡꓰꓐꓣꓮꓔꓲꓳꓠ) 

 
 

ꓕꓱ ꓟ ꓠꓬ꓾ ꓡꓲ-ꓢꓴ ꓐꓴ ꓡꓰ ꓟꓲꓠꓖ ꓪ ꓔꓲ ꓕꓲ ꓦꓲ ꓢꓴ ꓔꓯ ꓓꓶꓽ ꓧꓪ ꓡꓰ ꓟ ꓑꓮꓲ ꓥ ꓢꓲ꓾ ꓡꓲ-ꓢꓴ ꓐꓴ ꓮ ꓘꓶ ꓛꓲ ꓟꓯ 

ꓓꓶ ꓪ ꓠꓬꓲˍ ꓟ ꓔꓯ ꓟꓳ ꓖꓶˍ ꓡꓳ= ꓡꓲ-ꓢꓴ ꓒꓵ ꓒ ꓐꓴ ꓕꓲ ꓤꓶ ꓗ ꓠꓯ ꓕꓲ ꓤꓶ ꓟꓯ ꓓꓶꓽ ꓗꓳ ꓡ ꓟ ꓗꓪ ꓐꓰ꓾ ꓮꓸ ꓕꓽ ꓟꓽ ꓠꓰꓼ ꓠ 

ꓛꓲ꓾ ꓛꓲꓺ ꓗꓪꓺ ꓕꓴ ꓡꓰ ꓢꓲ꓾ ꓗꓽ ꓔ ꓓꓴ ꓟꓽ ꓙꓳ ꓙꓳ꓾ ꓛꓴꓽ ꓙꓳ ꓢꓴ ꓔꓯ ꓖꓼ ꓐ ꓡ꓾ ꓓꓶ ꓐ ꓡ ꓡꓳ= ꓕꓲ ꓐꓱ ꓠꓬ ꓮ ꓕ ꓟꓽ ꓠꓰꓼ 

ꓛꓬꓹ ꓟꓽ ꓠꓰꓼ ꓠ ꓛꓲ ꓗꓴꓸ ꓢꓴ ꓓ ꓢꓴ ꓙꓳˍ ꓡꓳ= ꓖꓳ ꓟ ꓔꓯꓸ ꓟꓳ ꓖꓶˍ ꓟ ꓑꓮꓲ ꓟꓲ ꓥ ꓡꓳ= ꓠꓬꓲ ꓠꓬꓲ ꓟ ꓦꓬ ꓠꓬꓲ ꓗꓪ ꓗꓴꓷ ꓓ 

ꓟ ꓐꓴ ꓬꓰˍ ꓟ꓾ ꓟꓯ ꓢꓯ ꓪ ꓟꓳ ꓖꓶ ꓑꓮꓲ (ꓟꓲꓡꓲꓔꓮꓣꓬ ꓑꓮꓣꓮꓓꓰ) ꓐꓰ ꓫꓱˍ ꓡꓳ= ꓓꓽ ꓫꓵꓽ ꓗꓴꓸ ꓢꓴˍ ꓟꓲ ꓖꓳ ꓟ ꓦꓬ ꓠꓬꓲ 

ꓗꓪ ꓙꓳˍ ꓡꓳ=  

ꓟꓯ ꓟ ꓓꓶ ꓡꓯ ꓘꓳ ꓟ ꓮ ꓟꓬꓹ ꓤꓶ ꓗ ꓠꓯ ꓓꓻ ꓢꓴ ꓗꓴꓸ ꓢꓴ ꓟꓽ ꓙꓳ꓾ ꓗꓷ ꓡꓰꓳ= ꓛꓲꓺ ꓗꓪꓺ ꓥ ꓟꓲ ꓐꓽ ꓡꓰ ꓖꓴꓳ= 

ꓖꓳ ꓡꓱ ꓠꓬꓲ ꓮ ꓕꓽ ꓖꓳ ꓙꓱ ꓓꓯ ꓠ ꓟ ꓮꓽ ꓤ ꓤ ꓠꓬ꓾ ꓡꓲ-ꓢꓴ ꓒꓵ ꓒ ꓗꓴꓸ ꓢꓯꓼ ꓓꓻ ꓢꓯ ꓔꓲ ꓫꓵ꓾ ꓠꓲꓽ ꓢꓯꓼ ꓐꓰ ꓙꓲꓻ ꓒꓶꓽ ꓢꓯ 

ꓣꓱꓽ ꓠ ꓗꓷ ꓡꓰꓳ= ꓕꓱ ꓟ ꓔꓯ ꓠꓬꓲ ꓠꓬꓲ ꓟ ꓣꓳ ꓡꓲ-ꓢꓴ ꓐꓴ ꓧꓪꓸ ꓛꓲ ꓢꓲ꓾ ꓫꓬꓹ ꓓꓵ ꓙ ꓙꓲꓽ ꓙꓳˍ ꓡꓳ= ꓓꓽ ꓫꓵꓽ ꓗꓴꓸ ꓢꓴ ꓥ ꓟꓲ 

ꓟꓽ ꓙꓳ꓾ ꓗꓷ ꓡꓰꓳ= 1960-ꓘꓳ ꓗ ꓠꓯ ꓡꓲ-ꓢꓴ ꓟꓯ ꓢꓲꓽ ꓒ ꓛ-ꓫꓵ-ꓟꓰ ꓡꓰ ꓟꓲ-ꓚꓲ-ꓠ ꓟꓵ ꓗꓪ ꓔꓬ ꓟ ꓡꓲ-ꓢꓴ ꓮ ꓡ 150 ꓣꓳ 

ꓛꓲ ꓔꓯ ꓧꓳꓽ ꓔ ꓢꓲ꓾ ꓕꓮꓲ-ꓪꓮꓠ ꓟꓯ ꓢꓲ ꓒ ꓐꓴ ꓔꓯ ꓐꓰ ꓒꓴ ꓢꓯ ꓣꓴ ꓢꓲ ꓠꓬꓲ꓾ ꓧꓶꓽ ꓟꓵꓽ ꓚꓳꓟꓟꓴꓠꓲꓢꓔ ꓔꓯ ꓓꓶ ꓙꓰˍ ꓕꓯ꓾ 

ꓓꓽ ꓫꓵꓽ ꓒ ꓥ ꓡꓳ꓾ ꓐꓰ ꓐꓯ ꓢꓲ꓾ ꓞꓳ ꓤ ꓕꓲ ꓣꓳ ꓧꓳꓽ ꓔꓯꓹ ꓙꓰˍ ꓡꓳ= ꓖꓳ ꓡꓱ ꓥ ꓟꓲ ꓬꓲ ꓝꓲ ꓛꓲ ꓡ ꓕꓯ ꓮ ꓠꓱ ꓒꓵ ꓒ ꓐꓴˍ ꓡꓰ 

ꓐꓰ ꓟꓽ ꓐ ꓡ ꓟ ꓗꓪ ꓐꓰ꓾ ꓛ-ꓫꓵ-ꓟꓰ ꓟꓯ ꓮ ꓙꓵꓽ ꓛꓰꓹ ꓬꓲꓼ ꓡ ꓠꓺ ꓗꓷ ꓡꓰꓳ= ꓓꓽ ꓫꓵꓽ ꓒ ꓠꓬ ꓟꓯ ꓘꓶ ꓗꓪ ꓫꓵꓳ= ꓕꓱ ꓟ ꓙ 

ꓖꓴ ꓔꓯ꓾ ꓖꓳ ꓕꓲ ꓧꓪꓹ ꓛꓳ ꓙꓰ ꓢꓴ꓾ ꓟꓲ-ꓚꓲ-ꓠ꓾ ꓗꓴ-ꓟꓳ-ꓘ ꓗꓪ ꓔꓬ ꓟ ꓞꓳ ꓔꓲ ꓠꓳꓸ ꓬꓳ-ꓢꓷ ꓡꓰ ꓟ ꓒ ꓡ-‘ꓪꓴ ꓔꓯꓸ ꓚꓺ 

ꓟꓸ ꓖꓶ ꓡ ꓡꓳ=  

Qꓲꓠꓖ ꓪ ꓔꓲ ꓕꓲ ꓦꓲ ꓢꓴ ꓐꓰ ꓡꓲ-ꓢꓴ 

ꓡꓲ-ꓢꓴ ꓐꓴ ꓡꓰ ꓓꓶꓽ ꓙ ꓢꓲ ꓙꓵ ꓪ ꓟꓶ ꓡꓰ ꓟ ꓗꓪ ꓐꓰ꓾ Qꓲꓠꓖ ꓪ ꓔꓲ ꓕꓲ ꓦꓲ ꓢꓴ ꓙꓵˍ ꓟ ꓬꓲꓸ ‘ꓪꓴꓸ ꓕꓲ ꓕꓱ ꓗꓪ꓾ 

ꓡꓲ-ꓢꓴ ꓐꓴ ꓠꓬ ꓧꓶ ꓪ ꓔꓲ ꓐꓴ ꓟꓲ ꓕꓯ ꓗꓪ ꓒꓬꓱ ꓟꓶ ꓢꓲ꓾ ꓗꓳꓸ ꓢˍ ꓡꓳ= ꓡꓲ-ꓢꓴ ꓐꓴ ꓔꓯ ꓪ ꓔꓲ ꓟꓯ ꓬꓰ ꓝꓲ ꓢꓲ꓾ ꓕꓲ ꓘꓳ 

ꓗꓪ ꓟꓶꓺ ꓕꓲ ꓓꓳꓺ ꓪ ꓒꓵ ꓖꓶˍ ꓡꓳ꓾ ꓐꓰ ꓐꓯˍ ꓡꓳ= ꓠꓶꓸ ꓒꓬꓱꓽ (ꓚꓳꓡꓳꓣ) ꓟꓽ ꓫꓱ ꓟ ꓟꓶꓺ ꓮ ꓟꓬꓹ ꓓꓳꓺ ꓗꓪ ꓐꓰ ꓡꓲ-ꓢꓴ 

ꓟ ꓐꓴ ꓠꓬ꓾ ꓡꓳꓸ ꓐꓲ ꓐꓲˍ ꓡꓰꓽ ꓙꓬꓼ ꓡꓯ ꓡꓯ ꓟ ꓶꓼ ꓖꓪ ꓙꓲꓼ ꓖꓪˍ ꓡꓳ=  

 
 

ꓤꓶ ꓖꓳ ꓟ ꓗꓪ ꓡꓲ-ꓢꓴ ꓐꓰ ꓧꓶ-ꓒ ꓪ ꓜꓲ ꓠꓶ ꓡꓯ ꓘꓳ ꓢꓲ꓾ ꓗ ꓟꓲ ꓐꓰ ꓥꓳꓽ ꓮ ꓟꓬꓹ ꓑꓯꓹ ꓟꓶ ꓡꓰˍ ꓡꓳ꓾ ꓐꓰ ꓖꓼ ꓑꓳ ꓗꓪ ꓟ 

ꓪꓰꓐꓢꓲꓔꓰ ꓗꓪ ꓐꓳ ꓔ ꓡꓳ= 

Qꓲꓠꓖ ꓪ ꓔꓲ ꓕꓲ ꓦꓲ ꓢꓴ ꓙꓵˍ ꓟ 300-ꓘꓳ ꓟ ꓗꓸ ꓠꓯ ꓕꓲ ꓕꓱ ꓗꓪ꓾ ꓡꓲ-ꓢꓴ ꓐꓴ ꓔꓯ ꓧꓶꓸ ꓕꓯ ꓟ ꓐꓰ ꓟꓽ ꓫꓱꓸ ꓫꓱ꓾ 

ꓠꓬꓲꓸ ꓤꓶˍ ꓟ ꓟꓬꓽ ꓠꓬꓲ ꓬꓰꓺ ꓡ ꓡꓳ= ꓖꓳ ꓟ ꓔꓯ ꓜꓲꓽ ꓟꓽ ꓘꓴ ꓠꓬꓲ ꓡꓲ-ꓢꓴ ꓐꓴ ꓒꓳꓹ ꓔꓳꓹ ꓢꓲ꓾ ꓟꓽ ꓠꓽ ꓟꓽ ꓠꓽ ꓓꓶ ꓡꓯ ꓘꓳˍ 

ꓡꓳ= ꓡꓲ-ꓢꓴ ꓔꓯ ꓡꓳꓹ ꓬꓰˍ ꓕꓲ ꓧꓪ ꓓꓶˍ ꓟ ꓠꓬ꓾ ꓮꓓ 1801-1803 ꓗꓪ꓾ 3-ꓘꓳ ꓛꓲ ꓓꓶˍ ꓟ ꓥ ꓡꓳ꓾ ꓐꓰ ꓧꓶꓽ ꓚ ꓟꓲ ꓗꓪ 

ꓐꓳ ꓔ ꓡꓳ=  Qꓲꓠꓖ ꓪ ꓔꓲ ꓡꓰ ꓬꓲ ꓗꓴꓷ ꓫꓴꓺ 5-ꓫꓴ ꓗꓪ ꓐꓰ ꓟꓯ ꓕꓲ ꓟꓶꓽ ꓣꓳ ꓧꓳꓽ ꓔ ꓢꓲ ꓓꓶˍ ꓡꓳ= ꓟꓯ ꓘꓶ ꓕꓱ ꓟ ꓔꓯ ꓚ 

ꓟꓲ ꓐꓳ ꓢꓴ ꓡꓰ꓾  

ꓮꓸ ꓭꓸ ꓤ ꓔꓯ ꓮꓸ ꓠꓬꓲꓽ ꓢꓰꓼ ꓓꓴ ꓡꓰ ꓢꓰˍ ꓡꓳ꓾ 

 

ꓐꓰ ꓐꓳ ꓔ ꓡꓳ= ꓖꓳ ꓡꓱ ꓠꓬꓲ ꓟꓯ ꓘꓶ ꓕꓱ ꓟ ꓠꓬ꓾ ꓕꓲ ꓤꓶ ꓗ ꓠꓯ ꓕꓲ ꓤꓶ ꓧꓶꓽ ꓟꓯ ꓡꓰ ꓓꓶꓽ ꓢꓲ ꓟꓶꓽ ꓬꓰ ꓖꓴ ꓔꓬ ꓟ ꓡꓲ-ꓢꓴ 

ꓫꓵꓽ ꓔꓯ ꓫꓬꓽ꓾ ꓐꓰ ꓟꓶ ꓬꓰ ꓝꓲ ꓠ ꓟ ꓓꓶˍ ꓟ ꓥ ꓡꓳ꓾ ꓐꓰ ꓢꓷ ꓡꓰ ꓓˍ ꓡꓳ= ꓟꓯ ꓘꓶ ꓕꓱ ꓟ ꓗꓪ ꓥ ꓟꓲ ꓡꓲ-ꓢꓴ ꓐꓴ ꓠꓬ꓾ 

ꓓꓶꓽ ꓟꓽ ꓧꓪ ꓢꓲ꓾ ꓮ ꓟꓶ ꓣꓳ ꓡꓲ-ꓢꓴ ꓐꓴ ꓔꓬ ꓟ ꓠꓴ-ꓚꓬ (ꓠꓴꓙꓲꓮꓠꓖ) ꓟꓵꓽ ꓫꓸ ꓟꓵ ꓒꓬꓸ ꓗꓪ ꓛꓲ ꓢꓳꓹ ꓓꓯ ꓙꓰ ꓠꓺ ꓗꓷ 

ꓡꓰꓳ= ꓟꓵ ꓖꓳ ꓟ ꓔꓯ ꓠꓴ-ꓚꓬ ꓠꓯ ꓬꓲ ꓔꓯ ꓛꓳ ꓢꓲ ꓠꓴ-ꓟꓵ ꓐꓰ ꓥ ꓟꓲ ꓐꓯˍ ꓡꓳ= ꓠꓴꓙꓲꓮꓠꓖ ꓐꓯ ꓟ ꓧꓶꓽ ꓥꓳꓽ ꓬꓲꓹ ꓢꓶ ꓠꓬ 

“ꓮ ꓘꓶꓸ ꓪꓳꓹˍ ꓟ ꓠꓯ ꓬꓲ” ꓐꓯˍ ꓟ ꓥ ꓡꓳ=  

ꓟꓵ ꓕꓱ ꓟ ꓗꓪ ꓛꓲ ꓬꓰ ꓠꓬ꓾ ꓟꓵꓽ ꓫꓸ ꓟꓵꓽ ꓒꓬꓸ ꓥ ꓟ ꓗꓪ ꓐꓰ꓾ ꓧꓶꓽ ꓟꓯ ꓐꓴ ꓓꓯ ꓡ ꓟ ꓓ ꓓ꓾ ꓗꓽ ꓧꓪꓸ ꓡꓰˍ 

ꓡꓳ= ꓮ ꓟꓶ ꓗꓪ ꓛꓲ ꓡꓲ-ꓢꓴ ꓐꓴ ꓠꓬ꓾ ꓮ ꓡꓲ ꓐꓰ ꓧꓶꓽ ꓟꓯ ꓔꓯ ꓗꓽ ꓧꓪ ꓡꓰ ꓟ ꓙ ꓖꓴ ꓚꓺ ꓔꓬ ꓡꓳ= ꓚꓬꓺ ꓚꓱꓹ ꓐꓰ ꓮ ꓕ ꓣꓱ 

ꓟꓽ ꓛꓵ ꓛꓵ꓾ ꓭꓸ ꓘꓴꓸ ꓡꓱꓸ ꓢꓲˍ ꓡꓰꓽ ꓟꓲ ꓧꓶ ꓟꓯ ꓠꓬ ꓡꓲ-ꓢꓴ ꓟꓵ ꓗꓪ ꓓꓯ ꓡ ꓟ ꓓ ꓗꓷ ꓡꓰ ꓟ ꓥ ꓡꓳ꓾ ꓐꓰ ꓐꓯˍ ꓡꓳ= ꓧꓶ ꓪ 

ꓔꓲ ꓠꓬ ꓡꓲ-ꓢꓴ ꓐꓴ ꓔꓯꓸ ꓭꓸ ꓟꓵꓽ ꓫꓸ ꓟꓵꓽ ꓗꓪ ꓫꓵꓻ ꓟꓶ ꓬꓰ ꓝꓲ ꓠ ꓟ꓾ ꓮ ꓫꓵˍ ꓟꓲ ꓟꓵ ꓖꓳ ꓟ ꓗꓪ ꓟꓽ ꓔꓯꓹ ꓓꓴ ꓙꓰ ꓝꓲ 

ꓝꓲ꓾ ꓗꓽ ꓛꓵꓽ ꓗꓷˍ ꓡꓳ= ꓡꓲ-ꓢꓴ ꓐꓴ ꓠꓬ ꓧꓶ ꓪ ꓔꓲ ꓓꓵ ꓙˍ ꓟ ꓡꓰ ꓐꓰ ꓟꓽ ꓥ= ꓜꓽ ꓓꓴ ꓐꓱ ꓶ ꓘꓶ ꓫ꓾ ꓖꓪꓽ꓾ ꓮꓸ ꓠꓳ ꓐꓰ ꓜ 

ꓫꓵ ꓙꓰ ꓔꓶ ꓢꓲ ꓥˍ ꓟꓲ꓾ ꓖꓪ: ꓓꓴ ꓐꓱ ꓶ ꓜꓲꓽ ꓔꓶꓺ ꓬꓼ ꓚꓬꓸ ꓢꓲ ꓥ ꓟꓲ꓾ ꓢꓯ ꓔꓬ ꓐ ꓡ ꓡꓳ= ꓞꓼ ꓐꓳꓺ ꓕꓲ ꓫꓵˍ ꓡꓰꓽ ꓡꓲ-ꓢꓴ 

ꓔꓬ ꓟꓵ ꓗꓪ ꓟꓽ ꓓꓳ ꓠꓬꓲ ꓬꓰ ꓫ ꓓꓴ ꓙꓳˍ ꓟ ꓔꓯ꓾ ꓧꓶꓽ ꓚ ꓟꓲ ꓗꓪ ꓥ ꓟꓲ꓾ ꓡꓲ-ꓢꓴ ꓚꓺ ꓘꓶꓽ ꓗꓪ ꓥ ꓟꓲ ꓡꓳꓸ ꓟꓳˍ ꓡꓳ 

 

ꓡꓲ-ꓢꓴ ꓶ ꓖꓪ ꓐꓰ ꓟꓯ ꓘꓶ 

 
ꓡꓲ-ꓢꓴ ꓐꓴ ꓠꓬ꓾ ꓮ ꓠꓱ ꓒꓵ ꓒ ꓐꓴ ꓧꓶ ꓪ ꓔꓲ ꓐꓰ ꓟꓵꓽ ꓦꓴꓺ ꓡꓯ ꓘꓳˍ ꓟ ꓗꓪ ꓐꓰ ‘ꓪꓴꓸ ꓔꓴ ꓢꓲ꓾ ꓮꓽ ꓡ꓾ 1500-

ꓘꓳ ꓛꓲ ꓟꓯ ꓓꓶ ꓡꓯ ꓘꓳ ꓢꓲ ꓠꓬꓲ꓾ ꓞꓳ ꓙꓳ ꓗꓳ ꓡ ꓟ ꓗꓪ ꓐꓰ꓾ ꓞꓳ ꓑ ꓤ ꓶ ꓖꓪ ꓠꓬ ꓟꓯ ꓶ ꓖꓪ ꓥ ꓟ ꓡꓳ ꓟꓳˍ ꓡꓳ= ‘ꓪꓴ 

ꓓꓵ ꓗꓪ꓾ ꓓꓶꓽ ꓡ꓾ ꓕꓯꓼ ꓡ꓾ ꓛꓵꓺ ꓡ꓾ ꓐꓶꓺ ꓡ ꓟ ꓔꓯ ꓔꓺ ꓙ ꓓꓴ꓾ ‘ꓪꓴꓸ ꓕꓷꓹ ꓮꓽ ꓕꓴꓹ ꓕꓴꓺ ꓔꓰꓹ ꓔꓰˍ ꓡꓰꓽ ꓕꓷꓹ ꓔ ꓡꓳ= 

ꓐꓵ ꓞꓶ ꓒꓲꓻ ꓫꓬꓸ ꓠꓯ ꓗꓪ ꓳ ꓟꓶꓽ ꓔꓺ ꓓꓴ ꓧꓪꓽ ꓙꓲ ꓚꓬꓺ ꓠꓲꓺ ꓗꓶꓺ ꓢꓲ ꓓꓴ ꓓꓳˍ ꓡꓳ= ꓙꓴ ꓝꓲꓸ ꓗꓪ ꓙꓽ ꓧꓷꓹ ꓕꓲ ꓕꓵꓺ ꓦꓲ 

ꓛꓲ꓾ ꓮ ꓕ ꓐꓰ ꓚꓬ ꓚꓱ ꓟꓽ ꓠꓰꓼ ꓡꓰ ꓠ ꓛꓲ꓾ ꓮ ꓕꓴꓹ ꓕꓴꓺ ꓛꓵꓽ ꓢꓲ꓾ ꓔꓰꓹ ꓔꓰˍ ꓡꓰꓽ ꓧꓷ ꓔ ꓡꓳ= ꓛꓲꓺ ‘ꓪꓵꓼ ꓗꓪ ꓮ ꓕ ꓟꓽ ꓠꓰꓼ 

ꓚꓬ ꓚꓱ ꓟꓽ ꓙ ꓙꓰ ꓠ ꓛꓲ ꓕꓴˍ ꓟ ꓛꓲꓺ ꓙꓴꓺ ꓔꓯ꓾ ꓡꓽ ꓖꓳꓼ ꓘꓳꓹ ꓗꓪ ꓐꓰ ꓛꓲꓺ ꓑꓬꓺ ꓗꓪ ꓛꓲ꓾ ꓙꓴꓺ ꓔ ꓡꓳ= ꓛꓴ ꓙꓳ ꓢꓴ ꓗ 

ꓠꓯ ꓢꓲ ꓗꓪ ꓐꓰ ꓘꓴ ꓛꓵꓺ ꓡ ꓟ ꓔꓯ ꓔ ꓙ ꓓꓴ꓾ ꓛꓬꓹ ꓔꓯ ‘ꓪꓴ ꓓꓵ ꓗꓪ ꓐꓰ ꓙꓴꓽ ꓝꓲꓸ ꓗꓪ ꓛꓲ꓾ ꓔ ꓔ ꓫꓵ ꓟꓯ ꓔ ꓡꓳ= ꓞꓼ ꓐꓰ 

ꓒ ꓕꓲꓸꓼ ꓗꓪ ꓓꓳ ꓡ ꓟ ꓛꓴ ꓙꓳ ꓢꓴ ꓔꓯ ꓡꓯꓼ ꓒꓳꓹ ꓠ ꓟ꓾ ꓮ ꓕ ꓔꓯ ꓡꓯ ꓶꓸ ꓕꓲ ꓛꓱ ꓗꓪ ꓓꓱ ꓢꓲ꓾ ꓡꓯ ꓙ ꓐ ꓡꓰ ꓮ ꓕ ‘ꓪꓵꓽ ꓔꓯ 

ꓮ ꓕꓯ ꓟꓲ ꓠꓬꓹ ꓔ ꓡꓳ= 

ꓠꓬꓲ ꓠꓬꓲ ꓗꓪ ꓛꓲ ꓡꓲ-ꓢꓴ ꓐꓴ ꓧꓶꓽ ꓟꓯ ꓔꓯ ꓮ ꓡꓲ ꓐꓰ ꓓꓶˍ ꓟ꓾ ꓠꓲ ꓘꓪ ꓫꓵ ꓫꓵˍ ꓡꓰꓽ ꓚꓺ ꓔꓬ ꓢꓴ ꓙꓳˍ ꓡꓳ= ꓡꓲ-

ꓢꓴ ꓟꓯ ꓓꓶꓽ ꓓꓴ ꓠꓬ꓾ ꓛꓬꓹ ꓐꓰ ꓚꓬꓺ ꓚꓱꓹ ꓥ ꓠꓬꓲ꓾ ꓟꓻ ꓑꓳꓺ ꓙꓳˍ ꓕꓲ ꓗꓴꓸ ꓓꓶꓽ ꓓꓴ꓾ ꓐꓶꓺ ꓓꓴ ꓟꓽ ꓙꓳꓻ ꓗꓷ ꓡꓰ ꓟ ꓗꓴꓸ= 



ꓟ ꓓ ꓗꓪ ꓐꓰ ꓛꓬꓹ꓾ ꓚꓬꓺ ꓚꓱ꓾ ꓐꓰ ꓛꓬꓹ ꓦꓲꓺ ꓫꓬˍ ꓡꓳ= ꓞꓳ ꓑ ꓤ ꓐꓴ ꓠꓬ ꓟꓻ ꓑꓳ ꓗꓪ ꓔꓬ ꓢꓲ ꓟꓯ ꓓꓶ꓾ ꓤ ꓟꓶ ꓤ ꓐꓴ 

ꓠꓬ ꓜ ꓓꓴ ꓓꓳ ꓓꓴ ꓟꓯ ꓖꓶ ꓢꓲ꓾  ꓕꓲ ꓘ ꓕꓲ ꓡꓳ꓾ ꓕꓲ ꓟꓵꓽ ꓕꓲ ꓚꓳꓺ ꓮ ꓙꓵ ꓢꓴ ꓕꓲ ꓠꓲ ꓕꓲ ꓪ ꓟꓯ ꓓꓶˍ ꓡꓳ= 

 

Qꓲꓠꓖ ꓪ ꓔꓲ ꓗ ꓘꓶ ꓒꓴ ꓖꓶˍ ꓟ 

ꓮ ꓡ꓾ ꓞꓳ ꓤ ꓕꓲ ꓤꓶ ꓐꓯ ꓠ ꓛꓲ꓾ ꓡꓲ-ꓢꓴ ꓐꓴ ꓔꓯ ꓟꓵ ꓛꓱꓹ ꓟꓵ ꓠꓬꓱꓹ ꓗꓪ ꓖꓼ ꓠꓬꓱꓹ ꓗꓷ ꓢꓲ꓾ ꓦꓯ ꓘꓴ ꓛꓵˍ ꓟ 

ꓡꓰ ꓐꓰ꓾ ꓓꓳ ꓡ ꓟ ꓓ ꓓ꓾ ꓡꓲ-ꓢꓴ ꓟꓵ ꓔꓯ ꓗꓽ ꓛꓵ ꓗꓷ ꓥ ꓟꓲ꓾ ꓡꓲ-ꓢꓴ ꓐꓴ ꓠꓬ ꓟꓽ ꓟꓶꓽ ꓬꓰ ꓬꓰ꓾ ꓟꓬꓽ ꓡ ꓔꓬ ꓟ ꓗꓪ ꓐꓰ 

ꓧꓶ ꓪ ꓔꓲ ꓠꓬ꓾ ꓝꓮꓲ ꓕꓲ ꓧꓪ ‘ꓪꓴ ꓠꓶ ꓚꓳꓺ ꓢꓲ꓾ ꓡꓲ-ꓢꓴ ꓐꓴ ꓔꓯ ꓙꓵꓽ ꓜꓽ ꓠ ꓟ ꓗ ꓘꓶ ꓒꓴ ꓖꓶˍ ꓡꓳ= ꓖꓳ ꓟ ꓦꓬ ꓠꓬꓲ ꓗꓪ 

ꓛꓲ ꓡ ꓕꓯ꓾ ꓡꓲ-ꓢꓴ ꓐꓴ ꓥ ꓟꓲ ꓟꓯ ꓓꓶ ꓐ ꓡ ꓢꓴ꓾ ꓞꓳ ‘ꓪꓴ ꓞꓳ ꓟꓳꓽ ꓐꓴ ꓟ ꓔꓬ ꓖꓴ ꓟ ꓗꓪ ꓐꓰ꓾ ꓧꓶꓽ ꓪ ꓔꓲ ꓡꓰ ꓙꓱ ꓤ 

ꓗꓳꓸ ꓔꓯ ꓠꓸ ꓣꓴˍ ꓟ ꓡꓰ ꓐꓰ꓾ ꓗꓶꓸ ꓡˍ ꓟ ꓔꓯ ꓠ ꓠ ꓢꓲ꓾ ꓟꓽ ꓒꓳ ꓔꓳ꓾ ꓟꓽ ꓓꓶ ꓡꓯ ꓘꓳ ꓗꓷ ꓡꓰꓳ= ꓖꓳ ꓟ ꓔꓯ ꓪꓺ ꓒꓰꓼ 

(ꓮꓓꓦꓮꓠꓔꓮꓖꓰ) ꓚꓬꓹ ꓢꓲ꓾ ꓧꓶ ꓪ ꓔꓲ ꓠꓬ ꓡꓲ-ꓢꓴ ꓐꓴ ꓔꓯ ꓟꓵꓽ ꓒꓵꓽ ꓫꓺ ꓒꓴꓻ ꓮ ꓟꓬꓹ ꓫꓵ ꓖꓳꓺ ꓜˍ ꓡꓳ= ꓮꓓ 1940 ꓘꓳ 

ꓗꓪ ꓛꓲ ꓡ ꓕꓯ꓾ ꓡꓲ-ꓢꓴ ꓐꓴ ꓔꓯ ꓧꓶ ꓪ ꓔꓲ ꓡꓰ ꓟꓵ ꓒꓵ 65-ꓫꓵ ꓖꓳꓺ ꓜꓽ ꓔꓬ ꓢꓲ꓾ ꓬꓲ ꓬꓲꓹ ꓢꓶꓺ ꓟꓽ ꓙꓳ ꓓꓰ ꓡꓰ ꓟ ꓠꓬ꓾ 

ꓡꓲ-ꓢꓴ ꓟꓵ ꓕꓯ ꓢꓲ ꓗꓪ ꓐꓱ ꓦꓲ ꓕꓲ ꓧꓪꓹ ꓐꓱ ꓗꓳ ꓙꓰ ꓠꓬ ꓧꓶꓽ ꓒꓴ ꓢ ꓒꓯꓼ ꓐꓶꓽ ꓡꓲ-ꓢꓴ ꓐꓴ ꓡꓰ ꓐꓶꓻ ꓠ ꓗ ꓟ ꓥ ꓡꓳ꓾ ꓐꓰ 

ꓐꓳ ꓔ ꓟ ꓙꓳˍ ꓡꓳ=   

 

ꓡꓲ-ꓢꓴ ꓐꓽ ꓐꓽ ꓧꓶꓺ ꓧꓶꓺ ꓔꓬ ꓒꓬꓱꓺ ꓙꓰˍ ꓟ 

ꓟꓲꓠꓖ ꓪ ꓔꓲ ꓐꓴ ꓦꓬ ꓠꓬꓲ ꓗꓪ ꓥ ꓟꓲ꓾ Qꓲꓠꓖ ꓪ ꓔꓲ ꓐꓴ ꓦꓬ ꓠꓬꓲ ꓗꓪ ꓥ ꓟꓲ꓾ ꓡꓲ-ꓢꓴ ꓐꓴ ꓔꓯ ꓮ ꓘꓶ ꓠꓬꓲꓸ ꓤꓶꓺ ꓢꓲ꓾ 

ꓓꓶꓽ ꓡ ꓟ ꓗꓪ ꓐꓰ꓾ ꓡꓲ-ꓢꓴ ꓐꓴ ꓠꓬ ꓕꓲ ꓧꓪ ꓗ ꓠꓯ ꓕꓲ ꓧꓪ꓾ ꓕꓲ ꓤꓶ ꓗ ꓠꓯ ꓕꓲ ꓤꓶ ꓐꓽ ꓐꓽ ꓧꓶꓺ ꓧꓶ ꓬꓴ-ꓠꓮꓠ ꓟꓵ ꓐꓶ ꓓꓵꓽ 

ꓔꓯ ꓟꓳ ꓛꓰ ꓡ ꓠ ꓗꓷ ꓡꓰˍ ꓡꓳ= ꓟꓬ ꓐꓱ ꓠꓬ ꓬꓴ-ꓠꓮꓠ ꓟꓵ ꓐꓶ ꓓꓵ ꓔꓯ ꓟꓳ ꓛꓰ ꓡ ꓥ ꓟꓲ꓾ ꓠꓱ ꓐꓯ ꓗꓪ ꓛꓰꓹ ꓧꓶꓸ ꓙꓰ ꓢꓴ 

ꓮ ꓟꓬꓹ ꓙꓳ ꓡꓰꓳ= ꓖꓳ ꓡꓱ ꓐꓰ ꓛꓰ ꓧꓶꓸ ꓙꓰ ꓢꓴ ꓠꓬ꓾ ꓚꓲ ꓛꓬ ꓡꓲ-ꓢꓴ ꓫꓵ ꓚꓵꓺ ꓐꓰ ꓟ ꓙ ꓡꓯ ꓘꓳ ꓟ ꓮ ꓟꓬ ꓤꓶ ꓗ ꓠꓯ꓾ 

ꓡꓲ-ꓢꓴ ꓫꓵꓽ ꓚꓰꓺ ꓐꓰ ꓥꓳꓽ ꓟꓽ ꓪꓽ ꓡꓯ ꓘꓳ ꓗꓷ ꓡꓰ ꓢꓲ ꓠꓱ ꓐꓯ ꓞꓳ ꓫꓵ ꓟꓬꓱ ꓙꓰˍ ꓡꓳ= ꓟꓬ ꓐꓱ ꓠꓬ ꓧꓶ ꓒ ꓞꓳ ꓫꓵ ꓒꓬꓱ 

ꓙꓰˍ ꓡꓳ= ꓖꓳ ꓡꓱ ꓥ ꓟꓲ ꓕꓲ ꓐꓱ ꓠꓬ ꓡꓲ-ꓢꓴ ꓥ ꓡꓳ꓾ ꓐꓰ ꓣꓷꓠˍ ꓡꓳ= ꓕꓲ ꓐꓱ ꓠꓬ ꓥꓳˍ ꓟꓲ ꓟ ꓫꓱꓸ꓾ ꓡꓲ-ꓢꓴ ꓥ ꓡꓳ꓾ ꓐꓰˍ 

ꓟꓲ ꓟꓽ ꓣꓷꓠ ꓟ ꓗꓪ ꓐꓰ꓾ ꓚ ꓟꓲ ꓚꓵꓹ ꓚꓺ ꓠ ꓟ ꓬꓰ ꓫꓸ ꓠ ꓓꓴ ꓙꓳ ꓡꓰꓳ= ꓮ ꓤ ꓤ ꓦꓬ ꓠꓬꓲ ꓣꓴ ꓢꓲ ꓧꓪ ꓟꓰꓹ ꓠ ꓟ ꓶ ꓓ ꓟ 

ꓣꓳ ꓔꓯ ꓙꓳꓻ ꓞ ꓥꓳ= ꓮ ꓟꓶ ꓗꓪ ꓛꓲ ꓚꓵꓹ ꓚꓺ ꓟꓶˍ ꓟ ꓞꓳ ꓫꓵꓽ ꓐꓴ ꓠꓬ꓾ 1ꓸ ꓡꓲ-ꓑꓳ (ꓡꓲꓑꓳ) 2ꓸ ꓖꓮꓲ-ꓢꓴ (ꓖꓮꓲꓢꓴ) ꓐꓰ 

3ꓸ ꓡꓰ-ꓢꓴ (ꓡꓰꓢꓴ) ꓞꓳ ꓫꓵ ꓐꓴ ꓥ ꓡꓳ=   

 

1ꓸ ꓡꓲ-ꓑꓳ (ꓡꓲꓑꓳ)  

 
 

ꓡꓲ-ꓑꓳ ꓐꓴ ꓠꓬ ꓡꓲ-ꓢꓴ ꓗꓪ ꓐꓰ ꓠꓬꓲꓽ ꓧꓪꓹ ꓗꓪꓺ ꓓꓳ ꓙꓰˍ ꓡꓳ= ꓬꓲ ‘ꓪꓴꓸ ꓕꓲ ꓜꓴ ꓟ ꓠꓬ꓾ ꓡꓲ-ꓢꓴ ꓐꓴ ꓟꓲꓠꓖ ꓪ ꓔꓲ 

ꓕꓲ ꓦꓲ ꓢꓴ ꓔꓯ ꓟꓽ ꓓꓶ ꓧꓪ ꓡꓰ ꓕꓯ ꓡꓰ ꓟꓲꓠꓖ ꓪ ꓔꓲ ꓟꓯ ꓘꓶ ꓙꓵˍ ꓟ ꓔꓯ ꓜꓲꓽ ꓟꓽ ꓘꓴ ꓠꓬꓲ ꓖꓴ ‘ꓪꓴꓸ ꓔꓯ ꓟꓳ ꓗꓪ  

 YASS 340, Section 5, sited in Tien, Peaks of Faith, 66   

9
 http://www.joshuaproject.net/people-profile.php 



ꓓꓳ ꓙꓰ ꓟ ꓒꓬꓱ ꓡ ꓓˍ ꓡꓳ= ꓮ ꓡꓲꓳ ꓐꓯ ꓠꓬ ꓡꓲ-ꓢꓴ ꓮ ꓕ ꓖꓳ ꓙꓱ ꓓꓯ ꓑꓮꓲ ꓗꓪ ꓬꓲ ꓪ ꓟꓽ ꓔꓹ= ꓬꓲ ꓪ ꓒꓵ ꓒ ꓐꓴ ꓠꓬ 

ꓠꓮꓠ-ꓙꓲꓠꓖ ꓟꓵ ꓗꓪ ꓐꓰ ꓮ ꓟꓶ ꓔꓬ ꓟ ꓟꓵ ꓗꓪ ꓛꓲ꓾ ꓧꓶ ꓒ ꓐꓰ ꓟꓯ ꓓꓶ ꓡꓯ ꓘꓳ ꓢꓲ ꓛꓲ ꓡ ꓟ ꓥ ꓡꓳ꓾ ꓐꓰ ꓐꓯ ꓡꓳ= ꓬꓲ 

ꓪ ꓔꓯ “ꓐꓶ ꓓꓵ ꓡꓲ-ꓑꓳ” ꓐꓰ ꓠꓱ ꓐꓯ ꓢꓴ ꓡꓰ ꓘꓴˍ ꓡꓳ= ꓕꓱ ꓕꓲ ꓧꓳ ꓟ ꓠꓬ ꓮ ꓟꓶ ꓟ ꓦꓬ ꓠꓬꓲ ꓗꓪ 146ꓹ000 ꓟꓽ ꓞꓲ 

ꓙꓳ ꓢꓲ꓾ ꓬꓴ-ꓠꓮꓠ ꓟꓵ ꓗꓪ ꓟ ꓓꓮ-ꓬꓮꓳ꓾ ꓬꓳꓠꓖ-ꓣꓰꓠ꓾ ꓬꓴꓮꓠ-ꓟꓮꓴ꓾ ꓐꓲꓠ ꓚꓧꓴꓮꓠ꓾ ꓬꓮꓳ-‘ꓮꓠ꓾ ꓐꓰ ꓬꓳꓠꓖ-

ꓢꓧꓰꓠ ꓟꓵ ꓫꓴ ꓐꓴ ꓗꓪ ꓥ ꓟꓲ꓾ ꓢꓲ ꓚꓧꓴꓮꓠꓖ ꓟꓵ ꓗꓪ ꓟ ꓑꓮꓠ-ꓜꓧꓲ-ꓧꓴꓮ ꓟꓵ ꓫꓴ ꓗꓪ ꓥ ꓟꓲ ꓔꓬ ꓖꓴˍ ꓡꓳ= 

ꓠꓬꓲ ꓜꓴ ꓕꓲ ꓜꓴ ꓟ ꓠꓬ ꓟꓲꓠꓖ ꓪ ꓔꓲ ꓐꓰ ꓡꓳꓹ ꓬꓰˍ ꓕꓲ ꓧꓪ ꓟꓯ ꓘꓶ ꓓꓳ ꓔꓬ ꓟ ꓦꓬ ꓠꓬꓲ ꓗꓪ꓾ ꓧꓪ ꓡꓰˍ ꓟ ꓑꓮꓲ 

ꓟꓽ ꓬꓰ ꓢꓰꓽ ꓕꓯ ꓡꓰ ꓗꓪꓺ ꓓꓳ ꓙꓰˍ ꓟ ꓒꓬꓱ ꓡ ꓓˍ ꓡꓳ= ꓮ ꓡꓲꓳ ꓐꓯ ꓠꓬ ꓬꓲ ꓪ ꓥ ꓟꓲ ꓮ ꓕ ꓖꓳ ꓙꓱ ꓓꓯˍ ꓟ ꓧꓪ ꓡꓰ 

ꓑꓮꓲ ꓡꓯꓼ ꓪꓺ ꓟꓽ ꓘꓳ ꓣꓴ ꓟꓶ ꓡꓰ= ꓕꓱ ꓕꓲ ꓧꓳ ꓟ ꓥ ꓟꓲ ꓬꓲ ꓪ ꓠꓬ ꓡꓲ-ꓢꓴ ꓗꓪ ꓐꓰ ꓗꓪ ꓓꓳ ꓡ ꓟ ꓥ ꓡꓳ꓾ ꓐꓰ ꓐꓯ 

ꓡꓳ= ꓥꓳꓽ ꓔꓯ ꓟꓳ ꓡꓲ-ꓢꓴ ꓐꓰ ꓶ ꓤ ꓟ ꓗꓷꓹ ꓙꓰ ꓢꓰꓽ ꓠꓬꓲ꓾ ꓬꓲ ꓪ ꓔꓯ ꓡꓲ-ꓑꓳ ꓐꓰ ꓥ ꓟꓲ꓾ ꓐꓶ ꓓꓳ ꓡꓲ-ꓢꓴ ꓐꓰ ꓥ ꓟꓲ 

ꓘꓴˍ ꓡꓳ= ꓮ ꓟꓶ ꓬꓲ ꓪ ꓠꓬ ꓢꓲ-ꓚꓧꓴꓮꓠꓖ ꓟꓵ ꓖꓴ ꓟꓶ ꓗꓪ ꓐꓰ ꓬꓴ-ꓠꓮꓠ ꓟꓵ ꓗꓴꓠ-ꓟꓲꓠ ꓡꓳ ꓒꓱ ꓗꓪ ꓛꓲ ꓐꓽ ꓐꓽ ꓧꓶ 

ꓧꓶ ꓔꓬ ꓒꓬꓱ ꓞ ꓡꓳ= 

ꓣꓳ ꓡꓲ-ꓢꓴ ꓐꓴ ꓔꓯ ꓙꓸ ꓳꓸ ꓝꓣꓮꓢꓰꓣ ꓡꓰ ꓕꓳ ꓶ ꓟ ꓫꓬ ꓖꓶ ꓕꓯ ꓡꓰ꓾ 1910-ꓘꓳ ꓗꓪ ꓕꓱ ꓕꓲ ꓧꓳ ꓟ ꓐꓱ ꓶ 

ꓚꓧꓲꓠꓮ-ꓲꓠꓡꓮꓠꓓ ꓟꓲꓢꓢꓢꓲꓳꓟ ꓗꓪ ꓟ ꓮꓸꓖꓸ ꓠꓲꓚꓧꓳꓡꓡꓢ ꓐꓰ ꓖꓸꓰꓸ ꓟꓰꓔꓚꓮꓡꓝ ꓐꓴ ꓡꓰ ꓕꓳ ꓶ ꓫꓬ ꓔ ꓖꓶˍ ꓡꓳ= ꓮ ꓟꓶ 

ꓡꓲ-ꓢꓴ ꓕꓳ ꓶ ꓕꓱ ꓟ ꓔꓯ ꓫꓬ ꓖꓶˍ ꓕꓯ꓾ ꓣꓳ ꓡꓲ-ꓢꓴ ꓐꓴ ꓐꓱ ꓶ ꓕꓳ ꓶ ꓬꓲ ꓔꓱ ꓬꓲ ꓕꓲ ꓫꓵꓽ ꓫꓬ ꓖꓶ ꓛꓵ꓾ ꓟꓽ ꓫꓬ ꓖꓶ 

ꓛꓵ ꓟ ꓔꓯ ꓝꓣꓮꓢꓰꓣ ꓠꓬ ꓟꓰꓔꓚꓮꓡꓝ ꓔꓬ ꓗꓪ ꓙꓰ ꓢꓲ ꓖꓪ ꓙꓱ ꓢꓲ ꓠꓬꓲ꓾ ꓬꓲ ꓔꓱ ꓬꓲ ꓫꓬ ꓖꓶˍ ꓟ ꓥ ꓡꓳ꓾ ꓐꓯˍ ꓡꓳ=10   

 

2ꓸ ꓖꓮꓲ-ꓢꓴ (ꓖꓮꓲꓢꓴ)  

 
 

ꓖꓮꓲ-ꓢꓴ ꓞꓳ ꓫꓵ ꓥ ꓟꓲ꓾ ꓡꓲ-ꓢꓴ ꓗꓪ ꓐꓰ ꓗꓪꓺ ꓓꓳ ꓙꓰ ꓗꓷ ꓟ ꓬꓲ ꓢꓷ ꓡꓰ ꓓꓴ ꓙꓳˍ ꓡꓳ= ꓮ ꓡꓲꓳ ꓐꓯ ꓠꓬ ꓬꓲ ꓪ 

ꓔꓯ ꓬꓲ ꓪ꓾ ꓥꓪ ꓠꓴ ꓠꓬ ꓡꓲ-ꓢꓴ ꓒꓴ ꓒꓴ (ꓪꓧꓲꓔꓰ ꓡꓲꓢꓴ) ꓥ ꓡꓳ꓾ ꓐꓯˍ ꓡꓳ= ꓕꓱ ꓕꓲ ꓧꓳ ꓟ ꓠꓬ ꓟꓲꓠꓖ ꓪ ꓔꓲ ꓡꓰ 

ꓡꓲ-ꓢꓴ ꓐꓴ ꓔꓯ ꓮ ꓘꓶ ꓓꓶꓽ ꓢꓲ꓾ ꓘꓶ ꓙꓵˍ ꓟ ꓦꓬ ꓠꓬꓲ꓾ ꓮꓓ1644-ꓘꓳ ꓟꓽ ꓛꓲ ꓡ ꓢꓰꓽ ꓕꓯ꓾ ꓡꓲ-ꓑꓳ ꓐꓴ ꓟꓽ ꓗꓪ ꓓꓳ 

ꓙꓰ ꓕꓯ ꓡꓰ꓾ ꓥ ꓠꓬ ꓡꓲ-ꓑꓳ ꓐꓴ ꓬꓲ ‘ꓪꓴꓸ ꓕꓲ ꓜꓴ ꓗꓪ ꓓꓳ ꓙꓰˍ ꓕꓯ ꓡꓰ ꓗꓪ ꓓꓳ ꓙꓰ ꓗꓷ ꓟ ꓒꓬꓱ ꓡ ꓓˍ ꓡꓳ= ꓬꓲ ꓪ 

ꓠꓬ ꓬꓴ-ꓠꓮꓠ ꓟꓵ ꓐꓶ ꓓꓳ ꓖꓴ ꓟꓶꓸ ꓔꓯ ꓟꓳ ꓗꓪꓺ ꓬꓯ ꓙꓰˍ ꓡꓳ= ꓠꓬꓲ ꓠꓬꓲ ꓟ ꓦꓬ ꓠꓬꓲ ꓗꓪ꓾ ꓖꓴ ꓟꓶꓸ ꓖꓮꓲ-ꓢꓴ 

ꓐꓰ ꓐꓶ ꓓꓵ ꓖꓮꓲ-ꓢꓴ ꓐꓯ ꓢꓲ ꓠꓬꓲ ꓫꓵ ꓙꓳ ꓞˍ ꓡꓳ= ꓕꓱ ꓕꓲ ꓧꓳ ꓟ ꓠꓬ ꓥꓳ ꓐꓰ ꓗ ꓟꓲ ꓡꓲ ꓒꓰ ꓔꓯ ꓟꓳ ꓧꓶ-ꓒ ꓐꓰ ꓪ ꓜꓲ 

ꓠꓶ ꓡꓰ ꓢꓲ꓾ ꓚꓲ ꓛꓬꓽ ꓥꓳꓽ ꓢꓲꓸˍ ꓟꓲ ꓮ ꓡ ꓟ ꓙꓳ꓾ ꓐꓯ ꓠ ꓛꓲ ꓗꓷ ꓡꓰ ꓔꓬ ꓥꓳ= ꓖꓴ ꓟꓶꓸ ꓖꓮꓲ-ꓢꓴ ꓐꓴ ꓗꓳ ꓡꓳ ꓗꓪ ꓟꓬ 

ꓐꓱ ꓠꓬ ꓧꓶ ꓞꓳ ꓫꓵ ꓑꓶ ꓡꓰ ꓖꓴ ꓔꓬ ꓥ ꓟꓲ꓾ ꓬꓴ-ꓠꓮꓠ ꓟꓵ ꓗꓮꓲ-ꓬꓴꓮꓠ ꓟꓵ ꓫꓴ ꓐꓰ ꓖꓰꓲ-ꓙꓲꓴ ꓟꓵ ꓫꓴ ꓪ ꓚꓲ ꓪ ꓐ 

ꓗꓪ ꓔꓬ ꓟ ꓕꓲ ꓐꓱ ꓕꓲ ꓟꓲ ꓤ ꓠꓬ꓾ ꓖꓮꓲ-ꓢꓴ ꓥ ꓡꓳ꓾ ꓐꓰ ꓣꓷꓠˍ ꓡꓳ= ꓐꓶ ꓓꓵ ꓖꓮꓲ-ꓢꓴ ꓐꓴ ꓠꓬ꓾ ꓬꓴ-ꓠꓮꓠ ꓟꓵ 

ꓬꓳꓠꓖ-ꓓꓰ ꓟꓵ ꓫꓴ ꓗꓪ ꓟꓬ ꓠꓬꓲ ꓔꓬ ꓡꓳ= 

 

3ꓸ ꓡꓰ-ꓢꓴ (ꓡꓰꓢꓴ) 

 http://www.sil.org/asia/ldc/plenary_papers/david_bradley.pdf page 5 
 

http://www.sil.org/asia/ldc/plenary_papers/david_bradley.pdf%20page%205


 
 

ꓡꓰ-ꓢꓴ ꓐꓴ ꓠꓬ ꓙꓲꓠ ꓪ ꓔꓲ ꓕꓲ ꓦꓲ ꓢꓴ ꓙꓵˍ ꓟ (ꓙꓲꓠꓖ ꓓꓬꓠꓮꓢꓔꓬ ꓐꓚ220-ꓮꓓ316) ꓦꓬ ꓠꓬꓲ ꓗꓪˍ ꓡꓰꓻ ꓪ ꓔꓲ ꓙꓳ 

ꓠꓬꓲ ꓐꓰ ꓔꓬ ꓢꓴ ꓥ ꓢꓲ꓾ ꓬꓴꓮꓠ ꓪ ꓔꓲ ꓕꓲ ꓦꓲ ꓢꓴ ꓙꓵˍ ꓟ ꓦꓬ ꓠꓬꓲ (ꓬꓴꓮꓠ ꓓꓬꓠꓮꓢꓔꓬ ꓮꓓ127-1366) ꓗꓪˍ ꓡꓰ 

ꓬꓴꓮꓠ-ꓙꓲꓮꓠꓖ ꓟꓵ ꓫꓴ ꓗꓪ ꓛꓰ ꓛꓲ ꓡ ꓡꓳ= ꓟꓲꓠꓖ ꓪ ꓔꓲ ꓐꓴ ꓙꓵˍ ꓟ ꓦꓬ ꓠꓬꓲ (ꓟꓲꓠꓖ ꓓꓬꓠꓮꓢꓔꓬ ꓮꓓ 1368-

1644) ꓗꓪ ꓫꓲꓠ-ꓑꓲꓠꓖ ꓟꓵ ꓫꓴ ꓐꓰ ꓢꓧꓲ-ꓑꓲꓠꓖ ꓟꓵ ꓫꓴ ꓐꓴ ꓗꓪ ꓛꓲ ꓡ ꓡꓳ꓾ ꓐꓯ ꓡꓳ= ꓮ ꓟꓶ ꓟ ꓦꓬ ꓠꓬꓲ ꓗꓪ ꓛꓲ ꓡ 

ꓕꓯ꓾ ꓟꓬ ꓐꓱ ꓠꓬ ꓧꓶ-ꓒ ꓑꓶ ꓡꓰ ꓖꓴ ꓢꓲ꓾ ꓮ ꓘꓶ ꓟꓴˍ ꓟ ꓫꓲꓠ-ꓑꓲꓠꓖ ꓟꓵ ꓫꓴ꓾ ꓙꓲꓠ-ꓑꓲꓠꓖ ꓟꓵ ꓫꓴ꓾ ꓜꓧꓰꓠ-ꓬꓴꓮꓠ 

ꓐꓰ ꓰ-ꓢꓧꓮꓠ ꓟꓵ ꓫꓴ ꓪ ꓚꓲ ꓗꓪ ꓔꓬ ꓢꓴ ꓐꓴˍ ꓡꓰꓽ ꓡꓰ-ꓢꓴ ꓥ ꓡꓳ꓾ ꓐꓰ ꓣꓷꓠˍ ꓡꓳ= ꓕꓲ ꓐꓱ ꓠꓬ ꓬꓲ ‘ꓪꓴ ꓛꓲ ꓡ ꓖꓴ 

ꓢꓧꓲ-ꓑꓲꓠꓖ ꓟꓵ ꓫꓴ ꓗꓪ ꓔꓬ ꓢꓰ ꓡꓳ= ꓕꓱ ꓕꓲ ꓧꓳ ꓟ ꓚˍ ꓟ ꓚ ꓟꓲ ꓠꓬ꓾ ꓡꓲ-ꓢꓴ ꓪ ꓔꓲ ꓐꓰ ꓧꓶ-ꓒ ꓪ ꓔꓲ ꓐꓴ ꓟꓵ ꓦꓴꓺ 

ꓡꓯ ꓘꓳˍ ꓟ ꓦꓬ ꓠꓬꓲ ꓗꓪ ꓛꓲ ꓚ ꓐ ꓡˍ ꓟ ꓡꓳ ꓟꓳˍ ꓡꓳ= 

ꓟꓬ ꓐꓱ ꓟ ꓡꓲ-ꓢꓴ ꓐꓴ ꓠꓬ꓾ Qing ꓕꓲ ꓦꓲ ꓢꓴ ꓘꓶ ꓙꓵ ꓡ ꓟ ꓦꓬ ꓠꓬꓲ ꓗꓪ ꓐꓰ ꓐꓶ ꓓꓵ ꓔꓯ ꓟꓳ ꓐꓽ ꓐꓽꓧꓶ ꓧꓶ ꓡꓳ-ꓟꓲ 

ꓟꓵ ꓐꓰ ꓕꓮꓲ-ꓟꓵ ꓗꓪ ꓛꓲ ꓚꓵꓸ ꓙꓰˍ ꓡꓳ= ꓣꓳ ꓡꓲ-ꓢꓴ ꓫꓵ ꓔꓯ ꓧꓶ ꓪ ꓔꓲ ꓡꓰ ꓠꓴ-ꓚꓬ ꓟꓵ ꓗꓪ ꓖ ꓠꓬꓱꓹ ꓗꓷ ꓗ ꓠꓯ ꓥ ꓟꓲ꓾ 

ꓮ ꓡ ꓮꓓ 1803-ꓘꓳ ꓕꓯ ꓡꓰ ꓡꓲ-ꓢꓴ ꓕꓲ ꓐꓱ ꓠꓬ꓾ ꓪꓽ ꓖꓪꓺ ꓟꓵ ꓔꓯ ꓘꓳꓻ ꓢꓲ꓾ ꓑꓴ-ꓔꓮꓳ ꓟꓵ ꓗꓪ ꓚꓵ ꓙꓰˍ ꓡꓳ= ꓕꓲ ꓐꓱ 

ꓠꓬ ꓡꓳ-ꓟꓲ ꓟꓵ ꓫꓸ ꓗꓺ ꓔꓯ ꓘꓳ ꓢꓲ꓾ ꓢꓲ-ꓓꓳ ꓢꓲ-ꓟ ꓟꓵ ꓗꓪ꓾ ꓕꓲ ꓐꓱ ꓠꓬ ꓟꓵ ꓫ ꓗ ꓔꓯ ꓐꓻ ꓟꓴꓻ ꓢꓲ꓾ ꓟꓴ-ꓟꓲ ꓟꓵ ꓐꓰ 

ꓟꓴ-ꓖꓴ ꓟꓵ ꓗꓪ ꓛꓲ ꓙꓰˍ ꓡꓳ= ꓕꓲ ꓐꓱ ꓠꓬ ꓐꓶ-ꓬꓲ ꓟꓵ ꓐꓰ ꓕꓮꓲ ꓟꓵ ꓗꓪ ꓛꓲ꓾ ꓦ ꓟꓲ ꓢꓺ ꓘꓳꓼ ꓕꓲ ꓡꓯꓼ ꓘꓷꓹ ꓢꓲ ꓪꓳ ꓙꓵ 

ꓚꓵꓸ ꓬꓯ ꓙꓰˍ ꓡꓳ= ꓧꓶ ꓕꓯ ꓡꓰ ꓬꓯꓼ ꓡꓰ ꓢꓴ ꓕꓲ ꓐꓱ ꓠꓬ꓾ ꓟꓶ-ꓡꓰ-ꓫꓬ ꓟꓵ ꓗꓪ ꓛꓲ ꓚꓵꓸ ꓛꓲ ꓙꓰ ꓢꓲ꓾ ꓝꓸ ꓢꓲ ꓚꓵꓸ ꓙꓰ ꓖꓴ 

ꓟ ꓙꓳ ꓠꓬꓲ꓾ ꓮ ꓟꓶ ꓡꓲ-ꓢꓴ ꓐꓴ ꓔꓬ ꓟ ꓕꓮꓲ-ꓟꓵ ꓖꓴ ‘ꓪꓴꓸ ꓗꓪ ꓚꓱꓹ ꓬꓲ ꓡ ꓢꓲ ꓠꓬꓲ ꓔꓬ ꓡꓳ= ꓮ ꓡꓲꓳ ꓐꓯ ꓠꓬ ꓬꓲ ꓪ ꓒꓵ ꓒ 

ꓐꓴ ꓟꓲ ꓠꓯ ꓑꓶꓸ ꓡꓳꓹ ꓬꓰˍ ꓗꓪ ꓛꓲ ꓚꓵꓸ ꓛꓲ ꓬꓰꓳ꓾ ꓐꓯˍ ꓡꓳ=  

ꓟꓯ ꓘꓶ ꓓꓳ ꓡꓰ ꓗ ꓠꓯ꓾ ꓧꓶ ꓪ ꓔꓲ ꓡꓰ ꓖꓼ ꓟꓽ ꓔꓱꓹ ꓔꓱ ꓠꓬꓲ ꓤꓶꓺ ꓡ ꓟ ꓗꓪ ꓐꓰ ꓥ ꓟꓲ꓾ 1949-ꓘꓳ ꓗꓪ ꓐꓰ ꓧꓶ ꓟꓵ 

ꓔꓯ ꓗꓴ-ꓟꓬꓴ-ꓠꓲ (ꓚꓳꓟꓟꓴꓠꓲꓢꓔꓢ) ꓐꓴ ꓡꓰ ꓙꓵꓽ ꓢꓲ꓾ ꓘꓶ ꓙꓵ ꓡꓯ ꓘꓳˍ ꓟ ꓬꓲ ꓓ ꓟ ꓙꓳ ꓡ ꓟ ꓗꓪ ꓐꓰ ꓥ ꓟꓲ꓾ ꓜꓲꓽ ꓟꓽ ꓘꓴ 

ꓢꓲ꓾ ꓡꓳ-ꓟꓲ ꓟꓵ ꓐꓰ ꓕꓮꓲ ꓟꓵ ꓔꓯ ꓟꓳ꓾ ꓮ ꓟˍ ꓟꓲ ꓟ ꓘꓶ ꓡꓶ꓾ ꓟ ꓠꓬꓲꓸ ꓤꓶ ꓡ ꓟ ꓪꓽ ꓚꓲꓺ ꓟꓵ ꓚ ꓚ ꓛꓰ ꓬꓯ ꓙꓰˍ ꓡꓳ= 

ꓮꓓ 1962-ꓘꓳ ꓗ ꓠꓯ ꓡꓳ-ꓟꓲ ꓟꓵ ꓔꓯ ꓙꓵˍ ꓟ ꓟꓯ ꓢꓲ ꓒ ꓐꓴ ꓡꓰ꓾ ꓐꓶ ꓓꓵ ꓟꓵ ꓗꓪ ꓐꓰ ‘ꓪꓴ-ꓢ ꓐꓯ ꓘꓶ ꓟꓸ ꓖꓶ ꓔꓬ 

ꓢꓴ ꓢ-ꓢꓶ-ꓠ ꓟ ꓒ ꓟ ꓟ ꓐꓴ ꓔꓯ ꓗꓴꓷ ꓗꓪ ꓐꓰ ꓖ ꓓꓳˍ ꓟ ꓬꓰˍ ꓡꓳ= ꓑꓴ-ꓔꓮꓳ ꓟꓵ ꓗꓪ ꓢ-ꓢꓶ-ꓠ ꓬꓰ ꓔꓬ ꓟ ꓧꓪ ꓒꓴ ꓟ 

ꓒ ꓐꓴ ꓠꓬ꓾ ꓡꓲ-ꓢꓴ ꓫꓵ ꓔꓯꓸ ꓐꓰ ꓧꓹ ꓟ ꓬꓯ ꓠꓬꓲ꓾ ꓡꓲ-ꓢꓴ ꓮ ꓟꓬ ꓔꓯ ꓧꓳꓽ ꓢꓲ꓾ ꓠꓶˍ ꓟ ꓗ-ꓡ ꓟꓵ (ꓲꓠꓓꓲꓮ) ꓗꓪ ꓛꓰ ꓓꓵ 

ꓙꓰˍ ꓡꓳ=  

ꓮꓓ ꓠꓬꓲ ꓔꓴ ꓦꓬ ꓐꓱ (20ꓔꓧ ꓚꓰꓠꓔꓴꓣꓬ ꓮꓓ) ꓡꓳꓹ ꓬꓰˍ ꓟ ꓦꓬ ꓠꓬꓲ ꓗꓪ ꓛꓲ ꓡ ꓕꓯ꓾ ꓡꓳ-ꓟꓲ ꓟꓵ ꓢꓴ ꓡꓲ-ꓢꓴ ꓐꓴ 

ꓠꓬ꓾ ꓚꓲ ꓛꓬ ꓔꓬ ꓟꓵ ꓗꓪ ꓘꓶ ꓙꓵˍ ꓟ ꓐꓰ ꓬꓰ ꓫ ꓓꓴ ꓮ ꓟꓬ ꓙꓳˍ  ꓟ ꓗꓪ ꓐꓰ꓾ ꓠꓱ ꓐꓯ ꓞꓳ ꓫꓵ ꓐꓴ ꓐꓰ ꓕꓲ ꓡꓰꓹꓼ꓾ ꓕꓮꓲ-

ꓟꓵ ꓐꓰ ꓟꓶ-ꓡꓰ-ꓫꓬ ꓟꓵ ꓗꓪ ꓓꓳ ꓙꓰ ꓢꓲ ꓟꓬꓱ ꓧꓪ ꓬꓰ ꓙꓰ ꓢꓲ ꓠꓬꓲ꓾ ꓖꓳ ꓗꓪ ꓐꓰ ꓕꓲ ꓝꓸ ꓟꓵ ꓗꓳ ꓓꓵ ꓓꓵ ꓗꓪ ꓔꓬ ꓒꓬꓱ 

ꓙꓰˍ ꓡꓳ= 

ꓢꓷ ꓔ ꓓꓴ꓾  ꓡꓲ-ꓢꓴ ꓚ ꓟꓲ ꓔꓯ ꓝꓸ ꓢꓲ ꓧꓪ ꓟꓰꓹ ꓔꓬ ꓟ ꓗꓪ ꓐꓰ ꓬꓲ ꓫꓵ ꓬꓲ ꓫꓵꓼ ꓧꓪ ꓟꓰ ꓟꓶˍ ꓟ ꓐꓰ ꓟꓲ ꓕꓯ ꓢꓲ ꓗꓪ 

ꓒꓬꓱ ꓡ ꓔꓬ ꓟ ꓔꓯ ꓡꓯ ꓫꓵ ꓐꓳ ꓟꓸ ꓖꓶ ꓙꓰ ꓓꓴ ꓥ ꓡꓳ= 

 

ꓕꓱ ꓕꓲ ꓧꓪ ꓐꓳ ꓓꓳ ꓡꓰ ꓟ ꓦꓬ ꓠꓬꓲ꓾  2013-ꓘꓳ 10-ꓦ 12-ꓠꓬꓲ 
 


